
འབྲས་སྤུངས་བློ་གསལ་གླིང་
སྒོམ་སྒྲུབ་དང་ཚན་རིག་

ལྟེ་གནས་ཁང་། 



འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་།

ང་ཚོའི་དམིགས་ཡུལ།

འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་ནི། དེང་རབས་ཚན་རིག་དང་སངས་རྒྱས་པའི་སེམས་ཀྱི་

ཚན་རིག་དབར་ཕན་ཚུན་དར་སྤེལ་མཉམ་ལས་ཀྱི་སྒོ་ནས་འགྲོ་བ་མིས་གཙོས་པའི་སེམས་ཅན་གྱི་ཕན་བདེ་བསྒྲུབ་པར་གཞོལ་

བའི་༸གོང་ས་༸སྐྱབས་མགོན་ཏཱ་ལའི་བླ་མ་མཆོག་གི་རླབས་ཆེན་དགོངས་བཞེད་ཟབ་མོ་ཡོངས་སུ་འགྲུབ་པར་ཆར་པ་ཆུ་

གྲོགས་ཀྱི་ཞབས་འདེགས་བསྒྲུབ་སླད་དུ་བཙུགས་པ་ཞིག་ཡིན།

༸གོང་ས་༸སྐྱབས་མགོན་ཆེན་པོ་མཆོག་གི་གསུང་འཕྲིན།

ངོས་ཀྱི་དམ་བཅའ་གཙོ་བོའི་གྲས་ཀྱི་གཅིག་ནི་བྱམས་པ་དང་། སྙིང་རྗེ། བཟོད་གསོལ། གཏོང་ཕོད་ལྟ་བུའི་འགྲོ་བ་མིའི་གཞི་རྩའི་རིན་ཐང་རྣམས་གོང་སྤེལ་

གཏོང་རྒྱུ་དེ་ཡིན། བཟང་སྤྱོད་ཀྱི་ཡོན་ཏན་འདི་དག་ནི་རྒྱས་སྤྲོས་ཤིག་མིན་པར། མིའི་སྤྱི་ཚོགས་དར་རྒྱས་སུ་འགྲོ་བར་མེད་ཐབས་མེད་པ་ཡིན། ང་ཚོ་ཚང་མ་

བདེ་བ་འདོད་ཅིང་སྡུག་བསྔལ་མི་འདོད་པ་ཡིན་པར་མ་ཟད། འགྲོ་བའི་མིའི་མ་འོངས་པའི་མདུན་ལམ་ཆེད་དུ་ཞབས་འདེགས་བསྒྲུབ་རྒྱུའི་འགན་འཁུར་ཡང་ང་

ཚོ་ཀུན་ལ་གཅིག་མཚུངས་སུ་ཡོད། དེང་རབས་ཚན་རིག་གི་ཁེ་ཕན་ཆེན་པོ་ཞིག་ནི་དེ་ཉིད་ལུས་ཀྱི་སྡུག་བསྔལ་སེལ་རྒྱུར་ཕན་ཐོགས་ཧ་ཅང་ཆེན་པོ་ཡོད་པ་

དེ་ཡིན། འོན་ཀྱང་སེམས་ཀྱི་སྡུག་བསྔལ་ལ་གདོང་ལེན་བྱ་རྒྱུ་དང་དེ་ལས་རྣམ་པར་རྒྱལ་བར་བྱ་རྒྱུ་ནི་བྱམས་བརྩེའི་ཉམས་ལེན་དང་ཉོན་མོངས་ལ་ཁ་གཏད་

གཅོག་པ་ཁོ་ནའི་ལམ་ནས་བྱེད་ཐུབ། ངོས་ཀྱི་ཡིད་ཆེས་ལ་དེང་རབས་ཀྱི་ཚན་རིག་དང་སེམས་ཀྱི་རྣམ་གཞག་རྩལ་འདོན་བྱེད་པའི་རྒྱ་གར་གྱི་གནའ་བོའི་ནང་

དོན་རིག་པ་ལྟ་བུའི་ནང་སེམས་ཀྱི་ཚན་རིག་གཉིས་པོས་ཕན་ཚུན་གཅིག་གིས་གཅིག་ནས་སློབ་སྦྱོང་ལེན་རྒྱུ་ཡོད་ཅིང་། ཕན་ཚུན་བགྲོ་གླེང་དང་མཉམ་ལས་

ཀྱི་ལམ་ནས་འགྲོ་བ་མིའི་སྤྱོ་ཚོགས་ལ་ཞབས་ཞུ་ཕུལ་བྱུང་བསྒྲུབ་ནུས། 

འབྲས་སྤུངས་བློ་གསལ་གླིང་གྲྭ་ཚང་གིས་སྒོམ་སྒྲུབ་དང་ཚན་རིག་གི་ལྟེ་གནས་ཁང་ཞིག་བཙུགས་ཏེ་ལས་འཆར་འདིའི་ནང་ཆ་ཤས་ལེན་པ་དེར་སེམས་ཀྱི་

གཏིང་ནས་རྗེས་སུ་ཡི་རང་ཞུ་བཞིན་ཡོད། ལྟེ་གནས་ཁང་འདིས་དེང་རབས་ཀྱི་ཚན་རིག་དང་ནང་སེམས་ཀྱི་ཚན་རིག་དང་ལྟ་གྲུབ་བཅས་ཀྱི་དབར་དོན་སྨིན་

ལྡན་པའི་བློ་སྐྱེད་བརྗེ་ལེན་གྱི་བྱ་བར་མཐུན་འགྱུར་བྱེད་པ་བརྒྱུད་འགྲོ་བ་མིའི་གནས་སྟངས་ཀྱི་སྐོར་ལ་ཕྱོགས་ཡོངས་ནས་གོ་རྟོགས་ཇེ་ལེགས་སུ་གཏོང་

རྒྱུར་ཕན་ཐོགས་བྱ་ངེས་ཡིན། འབྲས་སྤུངས་བློ་གསལ་གླིང་གྲྭ་ཚང་གིས་ཕྱི་ལོ་ ༡༩༩༨ ལོར་ཨ་རིའི་ཨེ་མོ་རི་གཙུག་ལག་སློབ་གཉེར་ཁང་དང་ལྷན་དུ་ལོ་

རྒྱུས་རང་བཞིན་ལྡན་པའི་མཉམ་འབྲེལ་ལས་གཞི་ཞིག་བརྩམས་པ་ནས་བཟུང་ད་བར་ལོ་མང་རིང་འདི་ལྟ་བུའི་མཉམ་འབྲེལ་གྱི་བྱེད་སྒོ་བསྒྲུབས་དང་སྒྲུབ་

བཞིན་ཡོད། གོང་གསལ་ཨེ་མོ་རི་དང་ལྷན་དུ་བསྒྲུབ་པའི་མཉམ་འབྲེལ་གྱི་ལས་གཞི་དེ་ངོས་རང་ནས་དངོས་སུ་དབུ་འབྱེད་བྱ་རྒྱུ་བྱུང་བར་དགའ་སྤྲོ་ཆེ།

མཉམ་འབྲེལ་གྱི་ལས་གཞི་དེ་བརྒྱུད་ནས་ད་བར་ལས་འཆར་མང་པོ་སྤེལ་ཡོད་ཅིང་། དེ་དག་གི་ཁྲོད་ནས་གཅིག་ནི་ཨེ་མོ་རི་དང་བོད་ཀྱི་ཚན་རིག་ལས་རིམ་

ཞེས་པ་དེ་ཡིན། ལས་རིམ་འདིས་བོད་བརྒྱུད་ནང་བསྟན་གྱི་གྲྭ་བཙུན་ཚོར་ཆེད་དུ་དམིགས་པའི་དེང་རབས་ཚན་རིག་གི་བསླབ་གཞི་སྣ་འཛོམས་ཤིག་བསྐྲུན་

ཡོད་པ་མ་ཟད། མཉམ་འབྲེལ་གྱི་ལས་གཞི་དེས་ཉེ་བའི་ཆར་སྔོན་འགྲོ་ནས་མཐོ་རིམ་གཙུག་ལག་སློབ་གྲྭ་བར་དུ་ལག་བསྟར་བྱ་རྒྱུའི་སྤྱི་ཚོགས་ཀྱི་འབྲེལ་བ་

དང་། སེམས་མྱོང་། བཟང་སྤྱོད་གསུམ་གོང་འཕེལ་གཏོང་བའི་ཤེས་ཡོན་སློབ་གསོའི་(རྒྱུན་དུ་ངོས་ཀྱིས་ཆོས་ལུགས་ལ་མ་བརྟེན་པའི་བཟང་སྤྱོད་ཀྱི་སློབ་

གསོ་ཞེས་སུ་འབོད་པ་དེའི་) བསླབ་གཞི་བཟོ་སྒྲིག་གི་ལས་གཞིར་ཡང་ཞུགས་ཡོད། 

སྒོམ་སྒྲུབ་དང་ཚན་རིག་གི་ལྟེ་གནས་ཁང་གསར་པ་འདི་རྒྱ་གར་ལྷོ་ཕྱོགས་ཀརྣ་ཊ་ཀ་མངའ་སྡེའི་ནང་གི་འབྲས་སྤུངས་ཆོས་སྒར་དུ་ཆགས་ཡོད་ཅིང་། རྒྱུན་

དུ་བོད་མིའི་ཁྲོད་དུ་འབྲས་སྤུངས་ལ་དཔལ་ནཱ་ལེནྡྲ་གཉིས་པ་ཞེས་འབོད་སྲོལ་ཡོད། ལྟེ་གནས་ཁང་འདི་བརྒྱུད་ནས་འཛམ་གླིང་ཁྱོན་ཡོངས་ནས་ཕེབས་ངེས་

པའི་དོན་གཉེར་ཅན་གྱི་སྐྱེ་བོ་རྣམས་ལ་དཔལ་ནཱ་ལེནྡྲའི་དཔྱད་འཇོག་ཟུང་སྦྲེལ་གྱི་དོན་སྙིང་ལྡན་པའི་ལེགས་སྐྱེས་དྲི་མ་མེད་པ་འབུལ་རྒྱུའི་མཐུན་རྐྱེན་ལྡེང་

ངེས་ཡོད། དེ་དང་དུས་མཚུངས་སུ་ད་ལྟ་འགྲོ་བཞིན་པའི་དེང་རབས་ཚན་རིག་དང་འཕགས་བོད་ཀྱི་ཤེས་རིག་སྲོལ་རྒྱུན་གཉིས་དབར་གྱི་བགྲོ་གླེང་ལས་རིམ་

དག་ལའང་ལྟེ་གནས་ཁང་འདིས་རྔོ་ཐོགས་པའི་ཞབས་འདེགས་བསྒྲུབ་ངེས་རེད། ནང་སེམས་ཀྱི་རྣམ་གཞག་སྤྱི་དང་སྒོས་སུ་ཕན་གནོད་ཅན་གྱི་སེམས་མྱོང་

གི་སྐོར་ལ་སོ་སོར་ཞིབ་དཔྱོད་བསྒྲུབ་ཕྱོགས་ཤིག་གིས་མི་སྒེར་དང་ཚོགས་སྡེའི་བདེ་ཐབས་ལ་དོན་ངོ་མར་ཕན་ཐོགས་ཀྱི་དགེ་མཚན་སྦྱིན་ནུས་ཤིང་། འབྲས་

སྤུངས་བློ་གསལ་གླིང་གི་སྒོམ་སྒྲུབ་དང་ཚན་རིག་ལྟེ་གནས་ཁང་གསར་པ་འདི་ཉིད་དེ་ལྟའི་ཞིབ་དཔྱོད་ཀྱི་བྱ་བ་བསྒྲུབ་སའི་སྡིངས་ཆ་གསོན་ཉམས་ལྡན་པ་

ཞིག་ཏུ་འགྱུར་བར་ངོས་ཀྱིས་སེམས་ཁོང་ནས་རེ་བ་བྱེད་ཀྱི་ཡོད། 

ཏཱ་ལའི་བླ་མས། 

༢༠༡༧ ཕྱི་ཟླ་ ༡༡ ཚེས་ ༢༤



༸སྤྱི་ནོར་༸གོང་ས་སྐྱབས་མགོན་ཆེན་པོ་མཆོག་

གིས་ཕྱི་ལོ་ ༢༠༡༧ ཕྱི་ཟླ་ ༡༢ ཚེས་ ༡༤ ཉིན་འབྲས་

སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་

གནས་ཁང་དབུ་འབྱེད་བཀྲིན་བསྐྱངས།



འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་འདི་བཞིན་༸གོང་ས་ལྷ་མིའི་རྣམ་འདྲེན་༸སྐྱབས་མགོན་ཏཱ་ལའི་

བླ་མ་སྐུ་ཕྲེང་བཅུ་བཞི་པ་ཆེན་པོ་མཆོག་གི་ཞལ་སྔ་ནས་ཕྱི་ལོ་ ༢༠༡༧ ཕྱི་ཟླ་ ༡༢ ཚེས་ ༡༤ ཉིན་དབུ་འབྱེད་རབ་གནས་བཀྲིན་

བསྐྱངས། ༸མགོན་པོ་གང་གི་ཕུགས་རྒྱང་རིང་པོའི་དགོངས་བཞེད་བྱིན་རླབས་ཀྱིས་ཟིན་ཞིང་། འབྱུང་འགྱུར་དུས་ཡུན་རིང་པོར་

དགེ་མཚན་རླབས་ཆེན་བསྒྲུབ་རྒྱུའི་དམིགས་འདུན་གྱིས་བརྒྱན་པའི་ལྟེ་གནས་ཁང་འདི་ནི། བོད་བརྒྱུད་ནང་བསྟན་གྱི་བཤད་སྒྲུབ་ཀྱི་

གདན་ས་ཆེན་པོ་རྣམས་ཀྱིས་དུས་རབས་མང་པོའི་རིང་ལ་འཛིན་སྐྱོང་སྤེལ་གསུམ་མཛད་པའི་དཔལ་ནཱ་ལེནྡྲའི་ལྟ་སྤྱོད་ཟུང་སྦྲེལ་གྱི་

གཞུང་ལུགས་དང་དེང་རབས་ཚན་རིག་གཉིས་ཀྱི་དབར་དོན་སྙིང་ལྡན་པའི་མཉམ་ལས་འབྲེལ་འདྲིས་བྱ་སའི་བསྟི་གནས་ཤིག་ཡིན།

བོད་བརྒྱུད་ནང་བསྟན་གྱི་འཇིག་རྟེན་ཁྱོན་དུ་ནཱ་ལེནྡྲ་གཉིས་པ་ཞེས་སྙན་པའི་གྲགས་པ་ཕྱོགས་བཅུར་ཁྱབ་པའི་༸དཔལ་ལྡན་

འབྲས་སྤུངས་དགོན་གྱི་ནང་གསེས་གྲྭ་ཚང་ཆེ་ཤོས་བློ་གསལ་གླིང་ནི་དུས་རབས་ ༡༥ པའི་འགོ་སྟོད་དུ་ཕྱག་བཏབ་ཅིང་། དུས་དེ་

ནས་བཟུང་སྟེ་གྲྭ་ཚང་འདི་ཉིད་ནང་བསྟན་སློབ་གཉེར་བྱ་སའི་ལྟེ་གནས་རྩེ་ཕུད་ཅིག་ཏུ་གྱུར་ཡོད། རྒྱུན་དུ་མཁས་མང་བློ་གསལ་བྱེ་

བའི་གླིང་གྲྭ་ཚང་ཞེས་སུ་འབོད་སྲོལ་ཡོད་པ་ལྟར། གྲྭ་ཚང་འདི་བཞིན་སློབ་གཉེར་དང་ཉམས་ལེན་གཉིས་ཐད་ནས་ད་བར་མཚན་

སྙན་གྱི་གྲགས་པ་མུ་མཐུད་དེ་རྒྱུན་འཁྱོངས་ཡོད་པ་དང་། ཨེ་ཤེ་ཡ་དཀྱིལ་མའི་མངའ་ཁུལ་ཐམས་ཅད་ནས་སློབ་གཉེར་བ་ཟམ་མ་

ཆད་པར་སྔར་ནས་འདུས་དང་འདུ་བཞིན་ཡོད། གྲྭ་ཚང་འདིར་སྔ་དུས་ནས་ཕྱག་བསྟར་མཛད་པའི་དཔྱད་འཇོག་ཟུང་སྦྲེལ་གྱི་སློབ་

གཉེར་ལམ་སྲོལ་བཟང་པོ་འདིས་༸གོང་ས་མཆོག་གི་དགོངས་གཞི་བཞིན་དུ་འཛམ་གླིང་ཤར་ནུབ་སྲོལ་རྒྱུན་ཆེན་པོ་གཉིས་ཀྱི་

རྗེས་འཇུག་དེང་རབས་སློབ་གཉེར་བ་རྣམས་ཀྱིས་ཕྱི་ནང་གི་ཤེས་བྱའི་གནས་ལ་དཔྱིས་ཕྱིན་པའི་ཞིབ་དཔྱོད་བྱ་བ་བསྒྲུབ་པར་རྨང་

གཞི་ལེགས་པོ་ཞིག་བསྐྲུན་ཐུབ།

སྤྱི་ནོར་༸གོང་ས་༸སྐྱབས་མགོན་ཆེན་པོ་མཆོག་གིས་སྐུ་ཚེ་ཧྲིལ་པོར་འཛམ་གླིང་གི་ཕུལ་བྱུང་ཚན་རིག་པ་དང་། གསོ་དཔྱད་ལག་

ལེན་པ། ཤེས་ཡོན་སློབ་གསོ་བ་རྣམས་དང་། གཞན་ཡང་ཆོས་ལུགས་འདྲ་མིན་གྱི་དབུ་ཁྲིད་རྣམས་དང་ལྷན་དུ་གྲོས་མོལ་འབྲེལ་

གཏུག་གནང་བ་དེས་ཤར་ནུབ་ཀྱི་རིག་གནས་སྣ་ཚོགས་ཀྱི་དབར་ཕན་ཚུན་འབྲེལ་ལམ་ཟབ་མོ་བསྐྲུན་པར་གཞོགས་འདེགས་

ཆེན་པོ་ཐེབས་ཡོད། ༸གོང་ས་མཆོག་ནས་འདི་ལྟའི་རླབས་ཆེན་གྱི་ཤེས་རིག་བརྗེ་ལེན་བྱ་བར་ཐུགས་ཁུར་ཟབ་བཞེས་དང་གདེང་

འཇོག་ཆེན་པོ་གནང་བ་དེ་ཡིས་ཕྱི་ལོ་ ༡༩༩༨ ལོར་འབྲས་སྤུངས་བློ་གླིང་གྲྭ་ཚང་དང་ཨ་རིའི་ཨེ་མོ་རི་གཙུག་ལག་སློབ་གཉེར་ཁང་

གཉིས་ཀྱི་དབར་ལོ་རྒྱུས་རང་བཞིན་གྱི་ཤེས་རིག་མཉམ་འབྲེལ་ལས་གཞི་ཞིག་སྤེལ་རྒྱུར་སྐུལ་སློང་ཐོབ་ཡོད་པར་མ་ཟད། ལས་

གཞི་དེ་ཉིད་༸མགོན་པོ་མཆོག་གི་ཞལ་སྔ་ནས་ཕྱི་ལོ་དེར་དབུ་འབྱེད་བསྐྱངས།

ལོ་ངོ་བཅུ་ཕྲག་གཉིས་ལྷག་གི་རིང་ལ་བློ་གླིང་གྲྭ་ཚང་དང་ཨེ་མོ་རི་གཙུག་ལག་སློབ་ཁང་གཉིས་ཀྱིས་མཉམ་འབྲེལ་གྱི་སྒོ་ནས་བྱང་ཨ་

རིའི་ཨེ་ཊི་ལན་ཊ་གྲོང་ཁྱེར་དུ་རྟེན་གཞི་བྱས་པའི་འབྲས་སྤུངས་བློ་གསལ་གླིང་ཆོས་ཚོགས་ཀྱི་མཐུན་འགྱུར་འོག་གསར་གཏོད་རང་

བཞིན་གྱི་ཤེས་ཡོན་བྱེད་སྒོ་སྣ་མང་སྤེལ་བ་བརྒྱུད་༸གོང་ས་མཆོག་གི་དགོངས་གཞི་བསྒྲུབ་རྒྱུའི་སྐལ་བཟང་ཐོབ་ཡོད་པ་མ་ཟད། ད་

ལམ་འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་གསར་དུ་བཙུགས་པ་འདི་ཡང་ང་ཚོས་༸གོང་ས་མཆོག་གི་

འགྲོ་བ་མིའི་དོན་དམ་གྱི་གནས་བབ་ཇེ་ལེགས་སུ་གཏོང་བའི་དགོངས་གཞི་ཟབ་མོ་དེ་མངོན་འགྱུར་ཡོང་བར་རང་ཁུངས་ནས་ལྷག་

བསམ་གཡོ་བ་མེད་པའི་དམ་བཅའ་བརྟན་པོས་འབད་འབུངས་བྱེད་བཞིན་པའི་མཚོན་རྟགས་ཤིག་ཏུ་ངོས་འཛིན་བྱེད་ཀྱི་ཡོད།

ཚན་རིག་དང་ནང་དོན་རིག་པ་གཉིས་དབར་གྱི་མཉམ་འབྲེལ་ལས་འཆར་འདིའི་རིགས་ལ་སྤྲོ་སྣང་ཡོད་པའམ། ཡང་ན་བོད་བརྒྱུད་

ནང་བསྟན་གྱི་གོ་རྟོགས་དང་ཉམས་མྱོང་ཇེ་ཟབ་ཏུ་གཏོང་བར་སྤྲོ་ཤུགས་ཡོད་པའི་འཛམ་གླིང་ས་ཕྱོགས་གང་སའི་སྐྱེ་བོ་ཡོངས་

ལ་སྒོམ་སྒྲུབ་དང་ཚན་རིག་ལྟེ་གནས་ཁང་འདིར་ང་ཚོས་དགའ་སྤྲོའི་ངང་ཕེབས་བསུ་ཞུ། ཁྱེད་རྣམས་ཀྱི་མངོན་འདོད་བཞིན་དུ་ལྟེ་

གནས་ཁང་འདི་ཉིད་དེང་རབས་ཀྱི་བསམ་བློ་དང་གནའ་བོའི་ཤེས་རིག་གཉིས་ཀ་འཚོལ་སྒྲུབ་བྱ་སའི་བསྟི་གནས་ཡིད་དུ་འོང་བ་

ཞིག་ཏུ་འགྱུར་བར་ང་ཚོས་འབད་བརྩོན་བྱ་རྒྱུའི་ཆོད་སེམས་འཆང་བཞིན་ཡོད། དགེ་ལེགས་ཀྱི་དཔལ་ཡོན་ཕྱོགས་ཀུན་ནས་རྒྱས་

བཞིན་པའི་དགོན་སྡེའི་ལྟེ་གནས་འདིར་ཁྱེད་རྣམས་དང་ཡང་ཡང་མཇལ་བའི་རེ་བ་བྱེད།

འབྲས་སྤུངས་བློ་གསལ་གླིང་གྲྭ་ཚང་གི་

མཁན་རིན་པོ་ཆེ་དགེ་བཤེས་བློ་བཟང་

བསམ་གཏན་མཆོག

མཁན་རིན་པོ་ཆེའི་གསུང་འཕྲིན།



“དུས་རབས་ཉེར་གཅིག་པ་འདིར་ནང་

དོན་རིག་པ་དང་ཚན་རིག་གཉིས་

ཀར་ཕན་ཚུན་སྔར་ལས་ལྷག་པའི་

འབྲེལ་འདྲིས་བྱེད་པའི་ནུས་པ་ཡོད་

པ་དང་། འགྲོ་བ་མིར་འཕྲད་པའི་

དཀའ་ངལ་རྣམས་ལ་གདོང་ལེན་

བྱེད་པར་དོན་སྙིང་ལྡན་པའི་མཉམ་

ལས་ཀྱི་བྱ་བར་ཞུགས་པའི་ནུས་

པའང་ཡོད།”  
༸གོང་ས་མཆོག་གིས་གསུངས། 



འབྲས་སྤུངས་བློ་གསལ་གླིང་གྲྭ་ཚང་གི་སྒོམ་སྒྲུབ་དང་ཚན་རིག་ལྟེ་གནས་ཁང་འདི་ནི་ནང་ཆོས་དང་ཚན་རིག་གི་

མཉམ་ལས་རྒྱུན་མཐུད་དགོས་པའི་༸གོང་ས་༸སྐྱབས་མགོན་ཆེན་པོ་མཆོག་གི་དགོངས་པ་དང་། གནའ་བོའི་ཤེས་

རིག་སློབ་གསོ་ལ་བརྟེན་ནས་འགྲོ་བ་མིའི་བདེ་ཐབས་སྤེལ་བའི་འབྲས་སྤུངས་བློ་གསལ་གླིང་གི་དམིགས་འདུན་

གཉིས་ཀ་སྒྲུབ་པའི་ཆེད་དུ་བཙུགས་པ་ཞིག་ཡིན། དེང་རབས་ཚན་རིག་ནི་གྲངས་རྩིས་ཐབས་རྩལ་དང་གང་ཟག་

གསུམ་པའི་ལྟ་ཚུལ་གཙོ་བོར་བཟུང་ནས་ཕྱིའི་འཇིག་རྟེན་ཁམས་ལ་བརྟག་པའི་གཞུང་ལུགས་ཕུལ་དུ་བྱུང་བ་ཞིག་

ཡིན་པའི་སྐབས་འདིར། ནང་པའི་ལྟ་གྲུབ་ཀྱིས་ནི་འཇིག་རྟེན་ཁམས་ཉམས་འོག་ཏུ་ཚུད་པར་གང་ཟག་དང་པོའི་རྟོག་

ཞིབ་ཀྱི་བྱ་བ་གལ་གནད་རང་བཞིན་དུ་བལྟས་ཡོད། དེང་སྐབས་ཇེ་འཕེལ་ཇེ་ཟབ་ཏུ་འགྲོ་བཞིན་པའི་སྒོམ་སྒྲུབ་ཚན་

རིག་གིས་སྒོམ་སྒྲུབ་ལག་ལེན་གྱི་ཕན་ནུས་ཐད་བརྟག་དཔྱད་གཞིར་བཞག་པའི་དཔང་རྟགས་ཇེ་མང་ནས་ཇེ་མང་

མཁོ་སྤྲོད་བྱེད་བཞིན་ཡོད་སྟབས། སྒོམ་སྒྲུབ་ལག་ལེན་གྱི་བྱ་བར་འཛམ་གླིང་ཁྱོན་ཡོངས་ནས་དོ་སྣང་ཇེ་ཆེར་འགྲོ་

བཞིན་ཡོད། དེར་བརྟེན་ཤེས་རིག་གི་སྲོལ་རྒྱུན་ཆེན་པོ་འདི་གཉིས་ཀྱིས་མཉམ་ལས་བྱས་ཚེ། འགྲོ་བ་མིའི་སེམས་

མྱོང་དང་། ཤེས་པ། བཟང་སྤྱོད། ནང་བསམ་པའི་དཔལ་ཡོན་བཅས་ཀྱི་གོ་དོན་གསལ་པོར་བཀྲོལ་བར་ཕན་ནུས་

རླབས་ཆེན་ཡོང་ངེས་ཡིན། 

འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་འདི་ནི་གོང་གསལ་ཤེས་རིག་སློབ་གསོའི་

འཇིག་རྟེན་གཉིས་ཀྱི་འཕྲད་མཚམས་ཞིག་སྟེ། རིག་པ་དང་མཛའ་བརྩེ་དར་འཕེལ་གཏོང་སའི་གནས་མཆོག་ཅིག་

ཏུ་འགྱུར་ངེས་ཡིན། ལྟེ་གནས་འདི་ཡིས་ཚན་རིག་པ་དང་ནང་པའི་གྲྭ་བཙུན་གྱི་དབར་དུ་རྣམ་གཞག་འདྲ་མིན་

གྱི་སྐོར་ལ་ཕན་ཚུན་གདོང་ཐུག་སྟེ་གྲོས་སྡུར་དང་བརྟག་དཔྱད་བྱེད་པར་ཅི་འབྱོར་བའི་མཐུན་རྐྱེན་བསྐྲུན་པ་དང་

མཉམ་དུ། བོད་བརྒྱུད་ནང་བསྟན་གྱི་དགེ་ལེགས་འཕེལ་བཞིན་པའི་བཤད་སྒྲུབ་བསྟི་གནས་ཤིག་ཏུ་འཛམ་གླིང་

ས་ཕྱོགས་གང་ས་ནས་ཕེབས་པའི་དོན་གཉེར་ཅན་གྱི་སྐྱེ་བོ་རྣམས་ལ་སློབ་གཉེར་དང་ཉམས་ལེན་བྱ་སའི་གནས་

ཤིག་ཀྱང་བསྐྲུན་གྱི་ཡོད། 

འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་། 

གོ་རྟོགས་སྐྱེད་སྐྲུན།



༸གོང་ས་༸སྐྱབས་མགོན་ཆེན་པོ་མཆོག་གིས་ལོ་ངོ་སུམ་ཅུ་ལྷག་གི་རིང་ལ་ཚན་རིག་པ་དང་ལྷན་དུ་ཕན་ཚུན་དགོངས་

ཚུལ་བརྗེ་ལེན་གྱི་ལས་རིམ་དུ་མར་ལྷན་ཞུགས་གནང་ཡོད། དེ་ནི་དེང་རབས་ཚན་རིག་གི་ཤེས་བྱ་དང་བོད་བརྒྱུད་ནང་

བསྟན་གྱི་གཞུང་ལུགས་ཁག་ཏུ་གསལ་བའི་ནང་སེམས་ཀྱི་ཚན་རིག་གཉིས་མཉམ་འབྲེལ་བྱེད་པ་ལ་བརྟེན་ནས་འགྲོ་བ་མི་

ལ་འཕྲད་བཞིན་པའི་དཀའ་ངལ་སེལ་བའི་ཐབས་འཚོལ་བའི་ཆེད་རེད། དེ་ཡང་ཕྱི་དངོས་པོའི་དཀའ་ངལ་ཁོ་ན་མིན་པར་

ནང་སེམས་ཀྱི་དཀའ་ངལ་སེལ་ཐབས་ཀྱང་འཚོལ་བཞིན་ཡོད། སྲོལ་རྒྱུན་གཉིས་པོ་ཕན་ཚུན་གཉིས་སྨན་གྱི་དར་འཕེལ་དང་

འགྲོ་བ་མི་ཐུན་མོང་གི་ཁེ་ཕན་ཆེད་དུ་སྡེ་ཚན་སོ་སོའི་ཆེད་མཁས་ཤེས་ཡོན་པ་རྣམས་ཀྱིས་སྲོལ་རྒྱུན་འདི་གཉིས་དབར་

འབྲེལ་ཟམ་འཛུགས་པའི་བྱ་གཞག་བསྒྲུབས་དང་སྒྲུབ་བཞིན་པ་རྣམས་ལ་༸གོང་ས་མཆོག་གིས་སྐུལ་མ་དང་མཐུན་སྦྱོར་

གནང་དང་གནང་མུས་རེད། 

འབད་བརྩོན་འདིའི་འབྲས་བུར་བོད་ཀྱི་དགོན་སྡེའི་ཤེས་ཡོན་སློབ་གསོའི་ཁྲོད་དུ་སྔོན་ཆད་བྱུང་མ་མྱོང་བའི་འགྱུར་བ་ཆེན་པོ་

ཞིག་བྱུང་ཡོད་པ་ནི། སྤྱི་ནོར་༸གོང་ས་༸སྐྱབས་མགོན་ཆེན་པོ་མཆོག་གི་ཐུགས་རེ་ལྟར་ཨེ་མོ་རི་གཙུག་ལག་སློབ་གཉེར་ཁང་

གིས་དབང་རྩ་ཚན་རིག་དང་། སྐྱེ་དངོས་རིག་པ། དངོས་ཁམས་རིག་པ། ཚན་རིག་གི་ལྟ་གྲུབ་བཅས་ཚང་བའི་ལོ་ངོ་དྲུག་གི་

ཡུན་ཚད་ཅན་གྱི་དེང་རབས་ཚན་རིག་གི་ཁྲིད་གཞི་གྲ་རྒྱས་པོ་ཞིག་གཏན་ལ་ཕབ་ཡོད་པ་དང་། ཁྲིད་གཞི་དེ་དག་ད་ཆ་འབྲས་

སྤུངས་བློ་གསལ་གླིང་ཚུད་པའི་བོད་ཀྱི་དགོན་སྡེ་ཆེ་ཁག་དག་གི་སློབ་ཚན་སྤྱི་བྱིངས་ཀྱི་གྲས་སུ་བཞག་ནས་ལག་བསྟར་བྱས་

དང་བྱེད་མུས་ཡིན། ལས་གྲྭ་དེར་འགོ་མཇུག་བར་གསུམ་དུ་ཨེ་མོ་རིར་རྟེན་གཞི་བྱས་པའི་ཨེ་མོ་རི་དང་བོད་ཀྱི་ཚན་རིག་ལས་

རིམ་གྱིས་འབྲེལ་མཐུད་དང་། གོ་སྒྲིག མཇུག་སྐྱོང་གི་འགན་ཁུར་བླངས་དང་ལེན་བཞིན་ཡོད། 

༸གོང་ས་༸སྐྱབས་མགོན་ཆེན་པོའི་ཐུགས་རེ་གཅིག་ནི་སྔོན་འགྲོ་ནས་གཙུག་ལག་སློབ་ཆེན་བར་གྱི་སྦྱང་བྱའི་བསླབ་གཞི་

ཁྲོད་དུ་སྙིང་དང་སེམས་གཉིས་ཀའི་འཚར་ལོངས་ཏེ། བཟང་སྤྱོད་དང་ཤེས་རྒྱ་གཉིས་ལྡན་ཏེ་ཐབས་ཤེས་ཟུང་འབྲེལ་གྱི་

འཚར་ལོངས་བསྐྱེད་པའི་སྒོ་ནས་འགྲོ་བ་མིའི་ཀུན་ཁྱབ་ཀྱི་རིན་ཐང་རྣམས་བསླབ་གཞིའི་ཆ་ཤས་ཤིག་ཏུ་བཟོ་རྒྱུ་དེ་ཡིན། 

འདིའི་ཕྱོགས་སུ་༸གོང་ས་མཆོག་གིས་ད་བར་སྐུ་ངལ་འཛེམས་མེད་ངང་ཐབས་ཤེས་འབད་རྩོལ་ལྷོད་མེད་གནང་ཡོད། 

རྒྱུན་དུ་༸གོང་ས་མཆོག་གིས་རང་ཉིད་ཀྱི་ཐུགས་རེ་འདི་ལ་“སེ་ཀུ་ལར་ཨེ་ཐིག་སྟེ།“ ཡོངས་གྲགས་བོད་འགྱུར་དུ་“ཆོས་

ལུགས་ལ་མ་བརྟེན་པའི་བཟང་སྤྱོད་”ཅེས་འབོད་ཅིང་། འདི་ནི་ཆོས་ལུགས་སྤྱི་བྱེ་བྲག་གང་ལའང་བརྟེན་མི་དགོས་པའི་

འཇིག་རྟེན་མི་ཆོས་ཤིག་ཡིན་པ་དང་། ཆོས་ལུགས་ལ་དད་པ་ཡོད་མེད་གཉིས་ཀས་ཉམས་ལེན་བྱེད་ཆོག་པ་ཞིག་ཡིན། 

འཆར་ཅན་གྱི་རྒྱུན་ཤེས་དང་། ཐུན་མོང་གི་ཉམས་མྱོང་། ཚན་རིག་གི་དཔང་རྟགས་བཅས་གཞི་ལ་བཞག་པའི་འཇིག་རྟེན་

མི་ཆོས་ཀྱི་ཚུལ་ལུགས་འདི་ལྟེ་གནས་ཁང་འདི་རུ་སློབ་གཉེར་བྱེད་ཆོག་པའི་བརྗོད་གཞི་ཞིག་ཡིན།

མཐའ་དོན། རྒྱ་གར་གྱི་གནའ་བོའི་ཤེས་རིག་སློབ་གསོའི་སྲོལ་རྒྱུན་བསྐྱར་གསོ་གནང་རྒྱུ་དེ་ཡང་༸གོང་ས་༸སྐྱབས་མགོན་

ཆེན་པོ་མཆོག་གི་ཐུགས་རེའི་གྲས་ཤིག་ཡིན་ཞིང་། འདིའི་ཐད་ལའང་མགོན་པོ་གང་གིས་ཐབས་ཤེས་འབད་རྩོལ་མུ་མཐུད་དེ་

གནང་བཞིན་ཡོད། གནའ་བོའི་ཤེས་རིག་སློབ་གསོ་འདི་ནི་འཛམ་གླིང་སྟེང་གི་ཤེས་ཡོན་ལྟེ་གནས་ཐོག་མའི་གྲས་ཡིན་པའི་ནཱ་

ལེནྡྲ་གཙུག་ལག་སློབ་གཉེར་ཁང་དུ་སྔོན་ཆད་ཕྱག་བསྟར་གནང་བའི་སྲོལ་རྒྱུན་དེ་ཡིས་ལེགས་པར་མཚོན་ཐུབ་པ་ཞིག་ཡིན།

༸གོང་ས་༸སྐྱབས་མགོན་
ཆེན་པོ ་མཆོག་གིས་འགྲོ་
བ་མིའི་ཕན་བདེའི་རྩ་བར་
བཅངས་པའི་ཐུགས་རེ་ཁག



དཔལ་ནཱ་ལེནྡྲ་གཙུག་ལག་སློབ་གཉེར་ཁང་ནི་སྔོན་དུས་རྒྱ་གར་བྱང་ཤར་ཏེ་དེང་སང་གི་བྷི་ཧར་མངའ་སྡེ་རུ་གཏོགས་པའི་

ནཱ་ལེནྡྲ་ཡི་གནའ་ཤུལ་དེར་ཆགས་ཤིང་། དེར་གུང་འགྲིག་ལ་གོ་རིམ་ལྡན་པའི་གཏན་ཚིགས་རིགས་ལམ་གྱི་རྣམ་གཞག་

གཞིར་བྱས་ཏེ་སྒྱུ་རྩལ་དང་། སྨན། ཨང་རྩིས། སྐར་དཔྱད་རིག་པ། ཆབ་སྲིད། ཚད་མ། བརྡ་སྤྲོད། རྩོམ་རིག མངོན་པ་

བཅས་ཀྱི་སྟེང་དུ་ནང་དོན་རིག་པའི་ལྟ་གྲུབ་སྣ་ཚོགས་པར་སློབ་ཁྲིད་བྱས། སློབ་གཉེར་ཁང་དེ་ནི་ཤེས་རིག་ལམ་སྲོལ་དེ་

འདྲ་བསྟེན་མཁན་གྱི་འཛམ་གླིང་གི་ཤེས་ཡོན་ལྟེ་གནས་རྙིང་ཤོས་ཀྱི་གྲས་ཤིག་ཡིན། དེར་དུས་ཡུན་རིང་པོར་ཐག་རིང་གི་

རྒྱལ་ཁབ་པར་ཤི་ཡ་དང་། ཀོ་རི་ཡ། ཨིན་ཌོ་ནེ་ཤི་ཡ། ཏར་ཀི རྒྱ་ནག་བཅས་ནས་དོན་གཉེར་ཅན་གྱི་སློབ་ཕྲུག་མང་པོ་

འདུས་ཤིང་། དེ་དག་ལ་ཤེས་བྱའི་གནས་མང་གི་ཐོག་བློ་གྲོས་ཀྱི་སྣང་བ་བྱིན་པས་སྤྱི་སྒོས་ཐམས་ཅད་ལ་བདེ་སྐྱིད་རྒྱ་ཆེན་

པོ་ཐོབ། དུས་རབས་གསུམ་པའི་ནང་གི་རྒྱ་གར་གྱི་རྒྱལ་པོ་ཆེན་པོ་མྱ་ངན་མེད་ཀྱིས་སློབ་གཉེར་ཁང་དེར་ཧ་ཅང་གཟིགས་

པ་ཆེན་པོ་གནང་བ་དང་། བཅོས་མིན་གྱི་ཡི་རང་དང་རྒྱབ་སྐྱོར་མཚོན་བྱེད་དུ་མཐུན་འགྱུར་རམ་འདེགས་ཀྱང་རྒྱ་ཆེར་སྩལ། 

གཙུག་ལག་སློབ་གཉེར་ཁང་དེ་ཉིད་ཞིབ་ཚགས་ལ་རྒྱ་ཆེ་བའི་གཏན་ཚིགས་ཞིབ་དཔྱོད་ཀྱི་ཐབས་ལམ་བསྟེན་པའི་ཆ་

ནས་སྙན་པའི་གྲགས་པ་ཆེ་ཆེར་རྒྱས་པ་ཇི་བཞིན་དུ། དཔྱད་གཞིའི་བརྗོད་བྱའི་རྣམ་གྲངས་ཀྱི་ཆ་ནས་ཀྱང་སྐབས་དེའི་

འཛམ་གླིང་གི་ཁྱོན་ལ་མིག་དཔེར་འོས་པ་ལྟ་བུར་གྱུར། དེའི་ཉེར་འབྲས་སུ་གཅུག་ལག་སློབ་གཉེར་ཁང་དེ་ནས་མཐར་

ཕྱིན་པའི་མཁས་པའི་དབང་པོ་རྣམས་ནི་རྟོག་དཔྱོད་ཞིབ་འཚོལ་གྱི་ལམ་ནས་གནས་ལུགས་གཏན་ལ་འབེབས་པར་

མཐའ་གཅིག་ཏུ་འབད་འབུངས་ལྷོད་མེད་ཀྱིས་ཞུགས་པའི་སྐྱེས་བུ་རྨད་དུ་བྱུང་བར་གྱུར། 

དུས་ཡུན་ལོ་ངོ་ཆིག་སྟོང་ལྷག་གི་རིང་ལ་ནཱ་ལེནྡྲ་གཙུག་ལག་སློབ་གཉེར་ཁང་ནས་འཇིག་རྟེན་འདི་ཕྱི་གཉིས་དང་འབྲེལ་

བའི་ཤེས་བྱའི་གནས་མང་དག་ལ་ནང་བྱན་ཆུད་པའི་མཁས་པ་ཧ་ཅང་མང་པོ་བྱོན་པ་དག་གིས་སངས་རྒྱས་པའི་ལྟ་གྲུབ་

དང་། ཚད་མ། བཟང་སྤྱོད། སྒོམ་སྒྲུབ་ལྟ་བུའི་ཤེས་རིག་གི་སྲོལ་རྒྱུན་དག་ལ་རྩ་བ་བརྟན་པའི་རྨང་གཞི་བཏིངས། དེ་དག་

གི་ཁྲོད་དུ་“ཤིང་རྟ་ཆེན་པོ་གཉིས་”སུ་གྲགས་པ་སྟེ། བསྟན་པ་ལ་བྱས་པ་ཤིན་ཏུ་ཆེ་བའི་ནང་པའི་ལྟ་གྲུབ་སྨྲ་བ་དང་དབུ་

མ་པའི་ཤིང་རྟའི་སྲོལ་འབྱེད་ཡིན་པ་སློབ་དཔོན་ཀླུ་སྒྲུབ་(དུས་རབས་གཉིས་པ་)དང་རྣམ་རིག་པའི་ཤིང་རྟའི་སྲོལ་འབྱེད་

ཆེན་པོ་འཕགས་པ་ཐོགས་མེད་(དུས་རབས་བཞི་པ་)རྣམ་གཉིས་དང་། གཞུང་དོན་འཆད་པ་ལ་བློ་གྲོས་ཀྱི་རྩལ་ཡངས་

ཤིང་རྩོད་པས་ལོག་སྨྲ་ཚར་གཅོད་པའི་བདག་ཉིད་ཆེན་པོ་སློབ་དཔོན་ཕྱོགས་ཀྱི་གླང་པོ་(དུས་རབས་དྲུག་པ་)། བྱང་ཆུབ་

སེམས་དཔའི་སྤྱོད་པ་ལ་འཇུག་པའི་བསྟན་བཅོས་ཆེན་པོ་རྩོམ་པ་པོ་རྒྱལ་སྲས་ཞི་བ་ལྷ་(དུས་རབས་བདུན་པ་)། ཚད་མ་

རིག་པར་མཁས་པའི་མཆོག་ཏུ་གྱུར་པ་རིགས་པའི་དབང་ཕྱུག་ཆེན་པོ་སློབ་དཔོན་ཆོས་ཀྱི་གྲགས་པ་བཅས་ཀྱང་ཡོད།

ཕྱི་ལོ་ ༡༢༠༠ ཙམ་ལ་ཕྱིའི་བཙན་འཛུལ་བས་ནཱ་ལེནྡྲ་རྩ་གཏོར་དུ་བཏང་བའི་རྗེས་སུ་སློབ་གཉེར་ཁང་དེའི་ཆེས་རྩ་

འགངས་ཆེ་བའི་སློབ་ཁྲིད་ཀྱི་ཐབས་སྲོལ་ཏེ། རིག་གཞུང་སྣ་མང་ཕན་ཚུན་སྦྲེལ་ཞིང་། ཆོས་ལུགས་རིས་མེད་ཀྱི་ཆེ་

བ་ལྡན་པ། རིག་གནས་ཕན་ཚུན་མཉམ་སྡེབ་བྱས་པ་བཅས་ཀྱི་རྒྱས་བཏབ་པའི་སྲོལ་བཟང་དེ་བོད་གངས་ཅན་གྱི་

ལྗོངས་སུ་ད་བར་དུས་རབས་དུ་མའི་རིང་ལ་འབད་པ་ལྷོད་མེད་ཀྱིས་མི་ཉམས་རྒྱུད་འཛིན་བྱས།

ནཱ་ལེནྡྲའི་སྲོལ་རྒྱུན། 

རྟོག་དཔྱོད་ཀྱིས་འཇུག་པའི་སྲོལ་རྒྱུན། 



དཔལ་ལྡན་འབྲས་སྤུངས་ཆོས་སྒར་ནི་རྗེ་ཙོང་ཁ་པ་ཆེན་པོའི་སྲས་ཆེན་བཞི་ཡི་ཡ་གྱལ་རྗེ་འཇམ་དབྱངས་ཆོས་རྗེ་

བཀྲ་ཤིས་དཔལ་ལྡན་མཆོག་གིས་ཕྱི་ལོ་ ༡༤༡༦ ལོར་གངས་ཅན་བོད་ཀྱི་རྒྱལ་ས་ལྷ་སའི་ཉེ་འགྲམ་གྱི་རི་ངོས་ཤིག་

ཏུ་ཕྱག་བཏབ། རིམ་གྱིས་རྟེན་གཞི་ཆེས་ཆེ་བའི་དགོན་པ་ཞིག་ཏུ་རྒྱ་བསྐྱེད་ཅིང་། དགེ་ལེགས་ཀྱི་དཔལ་འཛོམས་

པའི་དུས་སུ་སྔོན་ཆད་ཡུ་རོབ་ཁུལ་གྱི་ཨོཀ་སི་ཧྥོརཌ་དང་ཁེམ་བྷིརིཅ་གཙུག་ལག་སློབ་གྲྭ་ཆེན་མོ་གཉིས་དང་

མཚུངས་པར་སྒྲིག་ཞུགས་དགེ་འདུན་པའི་ཞལ་གྲངས་ཆིག་ཁྲི་བརྒལ་བ་དང་། ཡ་གྱལ་གྱི་གྲྭ་ཚང་བདུན་ལོངས་པ་

བྱུང་ཡོད། དེའི་ནང་ཚན་གྱི་གཅིག་གི་མཚན་རིང་བར་“མཁས་མང་བློ་གསལ་བྱེ་བའི་གླིང་གྲྭ་ཚང་”ཞེས་འབོད་པའི་

བློ་གསལ་གླིང་གྲྭ་ཚང་ནི་དཔལ་ནཱ་ལེནྡྲ་ཡི་སྲོལ་བཟང་དང་རྗེ་ཙོང་ཁ་བ་ཆེན་པོའི་བཞེད་སྲོལ་མི་ཉམས་རྒྱུད་འཛིན་

བྱེད་པའི་གྲྭ་ཚང་ཆེ་ཤོས་དང་སློབ་གཉེར་ལེགས་ཤོས་ཀྱི་གྲས་སུ་གྱུར། 

དཔལ་ནཱ་ལེནྡྲའི་ལེགས་བཤད་ཀྱིས་ཐུགས་རྒྱུད་ལེགས་པར་གཏམས་ཤིང་། དེའི་ལམ་ནས་བོད་བརྒྱུད་ནང་བསྟན་

ལ་འཕོས་པའི་བྱིན་རླབས་ཀྱི་ཚན་ཁ་རང་སྟེང་དུ་མངོན་པར་མཚོན་པ་དང་། དེ་ཉིད་མི་ཉམས་རྒྱུད་འཛིན་དང་དུས་

ཀུན་ཏུ་དོན་ལྡན་དུ་བྱེད་པ་ལ་ཆོད་སེམས་དང་དཔའ་རྩལ་སྙིང་སྟོབས་ཆེས་ཆེར་ཡངས་པའི་འཇམ་མགོན་བླ་མ་རྗེ་

ཙོང་ཁ་པ་ཆེན་པོ་ནི་མཁས་གྲུབ་གཉིས་ལྡན་གྱི་སྐྱེས་བུ་ཆེན་པོ་ཞིག་ཏུ་བཞེངས་པར་མ་ཟད། ནཱ་ལེནྡྲའི་ལམ་སྲོལ་

བཟང་པོ་གཞིར་བྱས་ཏེ་བཙུགས་པའི་ད་ལྟའི་བོད་ཀྱི་བསྟན་པའི་གདན་ས་ཆེན་པོ་ཁག་གཅིག་གི་ཤེས་རིག་བསླབ་

གཞི་བཟང་པོ་དེའི་སྲོལ་གཏོད་པ་པོ་ཡང་ཡིན། སྐུ་ཚེ་ཧྲིལ་པོའི་མཛད་པ་འཕྲིན་ལས་ཀྱི་ཁྲོད་དུ་མདོ་སྔགས་ཀྱི་རྣམ་

གཞག་དག་ལ་གནད་འཕིགས་པའི་གོ་རྟོགས་ཟབ་མོ་བསྐྱེད་པ་དང་། དཔྱིས་ཕྱིན་པའི་སྒོམ་སྒྲུབ་ཉམས་བཞེས་ཀྱི་

མྱོང་བ་འཁྲུངས་པ། ཆོས་འདུལ་བ་ལ་རབ་ཏུ་བྱུང་སྟེ་ཚུལ་ཁྲིམས་དག་པ་ཡོངས་སུ་རྫོགས་པར་མཛད་པར་མ་ཟད། 

བཟང་སྤྱོད་དང་ཚུལ་ཁྲིམས་ཀྱི་གནད་དོན་བཀྲོལ་བའི་གལ་ཆེའི་བརྩམས་གཞུང་ཡང་མང་པོ་མཛད་ཡོད། 

དུས་ཕྱིས་ཕྱི་ལོ་ ༡༩༥༩ ལོར་རྒྱ་ནག་གིས་བོད་ས་ཡོངས་རྫོགས་བཙན་བཟུང་བྱས་རྗེས་དཀའ་སྡུག་ཆེན་པོ་བརྒྱུད་

དེ་རྒྱ་གར་ནང་བཙན་བྱོལ་དུ་ཕེབས་པའི་བློ་གྲིང་གྲྭ་ཚང་གི་དགེ་བའི་བཤེས་གཉེན་དང་དགེ་འདུན་པ་རྣམས་ཀྱིས་

རྗེ་ཙོང་ཁ་པ་ཆེན་པོས་བཤད་སྒྲུབ་བསྟན་པའི་གསོས་སུ་འཇོག་གནང་མཛད་པའི་སྲོལ་བཟང་དེ་དག་མི་ཉམས་རྒྱུད་

འཛིན་བྱས་དང་བྱེད་བཞིན་ཡོད། རྒྱ་ནག་གིས་བོད་ཀྱི་འབྲས་སྤུངས་དགོན་པ་གཏོར་བཤིག་བཏང་རྗེས་བློ་གསལ་

གླིང་གྲྭ་ཚང་གི་དགེ་འདུན་སུམ་བརྒྱ་སྐོར་ཙམ་ཞིག་ ༸གོང་ས་མཆོག་གི་༸ཞབས་རྗེས་སུ་སྙེགས་ཏེ་སྐྱབས་བཅོལ་

དུ་ཕེབས་ཐུབ་པ་བྱུང་། རིམ་གྱིས་རྒྱ་གར་ལྷོ་ཕྱོགས་ཀརྣ་ཊ་ཀ་མངའ་སྡེ་གཞུང་གིས་གསོལ་སྩལ་གནང་བའི་ས་

ཁོངས་སུ་ཕྱི་ལོ་ ༡༩༦༩ ལོར་འབྲས་སྤུངས་བློ་གསལ་གླིང་གྲྭ་ཚང་བསྐྱར་དུ་བཞེངས་སྐྲུན་བྱས།

འབྲས་སྤུངས་བློ་གསལ་གླིང་གྲྭ་ཚང་།

བོད་ནང་གི་འབྲས་སྤུངས་དགོན།  

ཕྱི་ལོ་ ༡༩༥༠ ཡས་མས་ཙམ་གྱི་པར།

སྲོལ་བཟང་རྒྱུད་འཛིན་དང་གོང་སྤེལ།



རྒྱ་གར་ནང་བཙན་བྱོལ་དུ་ཕེབས་པའི་དགེ་
བའི་བཤེས་གཉེན་དང་དགེ་འདུན་པ་རྣམས་
ཀྱིས་རྗེ་ཙོང་ཁ་པ་ཆེན་པོས་བཤད་སྒྲུབ་
བསྟན་པའི་གསོས་སུ་འཇོག་གནང་མཛད་
པའི ་སྲོལ་བཟང་དེ ་དག་མི ་ཉམས་རྒྱུད་
འཛིན་གནང་དང་གནང་མུས་ཡིན། 

སྲོལ་བཟང་རྒྱུད་འཛིན་དང་གོང་སྤེལ།

དུས་ད་ལྟའི་བར་འབྲས་སྤུངས་བློ་གསལ་གླིང་གྲྭ་ཚང་འདི་ལམ་བསླབ་པ་གསུམ་གྱི་ཉམས་ལེན་རྨང་གཞིར་བྱས་

ཤིང་། དབུ་ཚད་སེངྒེའི་མཇིང་སྣོལ་གྱི་འཕྲུལ་འདེགས་བསྟེན་ནས། སེམས་ཀྱི་རང་བཞིན་འཚོལ་ཞིབ་ཀྱི་བྱ་བར་

ཞུགས་པའི་སྒོ་ནས། འགྲོ་བ་མིས་གཙོས་པའི་སེམས་ཅན་ཐམས་ཅད་ཀྱི་བདེ་བ་བསྒྲུབ་ཐབས་དང་སྡུག་བསྔལ་

སེལ་ཐབས་ལ་གཅིག་ཏུ་གཞོལ་བཞིན་པ་དང་། ད་ལྟའི་ཆར་དཔལ་ནཱ་ལེནྡྲའི་སྲོལ་བཟང་དང་འཇམ་མགོན་བླ་

མ་ཙོང་ཁ་པ་ཆེན་པོའི་ལུགས་བཟང་འཛིན་པའི་དགེ་འདུན་ཞལ་གྲངས་ ༣༠༠༠ བརྒལ་ཞིང་། དགེ་ལེགས་ཀྱི་

དཔལ་ཡོན་དར་ཞིང་འཕེལ་བའི་བསྟན་པའི་སྡེ་ཆེན་པོ་ཞིག་ཏུ་གྱུར་ཡོད།



ཕྱི་ལོ་ ༡༩༩༨ ལོར་འབྲས་སྤུངས་བློ་གསལ་གླིང་གྲྭ་ཚང་གིས་ཨེ་མོ་རི་གཙུག་ལག་སློབ་གཉེར་ཁང་དང་ལྷན་དུ་ལོ་

རྒྱུས་ཀྱི་རང་བཞིན་ལྡན་པའི་མཉམ་ལས་ཤིག་འགོ་བཙུགས་ཤིང་། འདི་ནི་བོད་བརྒྱུད་ནང་བསྟན་གྱི་གདན་སའི་ཆོས་

སྒར་ཞིག་དང་ནུབ་ཕྱོགས་ཀྱི་གཙུག་ལག་སློབ་གཉེར་ཁང་ཞིག་གི་དབར་ཕན་ཚུན་གཉིས་ཕན་གྱི་རིག་གཞུང་བརྗེ་

རེས་དང་འཚོལ་ཞིབ་ལ་ཞུགས་པ་ཐོག་མ་དེ་ཡིན། སྐབས་དེར་སྤྱི་ནོར་༸གོང་ས་༸སྐྱབས་མགོན་ཆེན་པོ་མཆོག་དབུ་

བཞུགས་ཐོག་འབྲས་སྤུངས་བློ་གསལ་གླིང་གི་མཁན་རིན་པོ་ཆེ་དགེ་བཤེས་དཀོན་མཆོག་དཔག་བསམ་མཆོག་དང་

ཨེ་མོ་རི་གཙུག་ལག་སློབ་ཁང་གི་གཙོ་འཛིན་སྐུ་ཞབས་ཝི་ལིཡམ་ཆདསི་མཆོག་རྣམ་གཉིས་ཀྱིས་“ཨེ་མོ་རི་དང་བོད་

ཀྱི་ཐུན་ཚོགས་”བཙུགས་པའི་གྲོས་མཐུན་ཡིག་ཆར་མཚན་རྟགས་བཀོད། 

ད་བར་ལོ་ངོ་བཅུ་ཕྲག་གཉིས་ལྷག་གི་རིང་ལ་འཛམ་གླིང་ཤར་ནུབ་ཀྱི་ཤེས་རིག་སྲོལ་རྒྱུན་གཉིས་ཀ་ཡར་རྒྱས་སུ་

གཏོང་བར་ཕན་གྲོགས་སྒྲུབ་པའི་ཕྱིར་དུ་འབྲས་སྤུངས་བློ་གསལ་གླིང་གིས་ཨེ་མོ་རི་དང་ལྷན་དུ་མཉམ་ལས་བྱས་

ཡོད་ཅིང་། མཉམ་ལས་ཀྱི་ལས་གཞི་མང་པོའི་ཁྲོད་ཀྱི་གལ་ཆེན་གཅིག་ནི་ཨེ་མོ་རི་དང་བོད་ཀྱི་ཚན་རིག་ལས་རིམ་

སྟེ། ཆེད་དམིགས་ཀྱིས་བོད་ཀྱི་དགོན་སྡེ་ཁག་ཏུ་ཁྱབ་ཆེ་ལ་རྒྱུན་གཏན་པའི་དེང་རབས་ཚན་རིག་གི་སློབ་གཞི་

གཏན་འབེབས་དང་ལག་བསྟར་བྱེད་པའི་ལས་གཞི་འདི་ཡིན། ནུབ་ཕྱོགས་ཚན་རིག་གིས་ཕྱིའི་འཇིག་རྟེན་རྟོག་

ཞིབ་བྱེད་པ་གཙོ་བོར་བཟུང་བའི་སྐབས་སུ། དཔལ་ནཱ་ལེནྡྲའི་སྲོལ་འཛིན་གྱི་དགོན་སྡེ་ཆེ་ཁག་བློ་གསལ་གླིང་གྲྭ་

ཚང་ལྟ་བུས་ནང་སེམས་ཀྱི་གནས་ལུགས་གཏིང་ཚུགས་པ་རྟོགས་པར་འབད་པ་ལྷོད་མེད་བྱས་ཡོད། ད་ལྟའི་

ཆར་གསར་དུ་ཐོན་བཞིན་པའི་སྒོམ་སྒྲུབ་ཚན་རིག་གི་སྡེ་ཚན་དང་། ཨེ་མོ་རི་དང་བོད་ཀྱི་ཚན་རིག་ལས་རིམ་ལྟ་

བུ་མཉམ་འབྲེལ་གྱི་ལས་གཞི་འདི་དག་ལ་བརྟེན་ནས་འདྲི་རྩད་བརྟག་དཔྱད་གཞིར་བྱས་པའི་ཤེས་རིག་གི་སྲོལ་

རྒྱུན་འདི་གཉིས་ཀྱིས་ཕན་ཚུན་མཉམ་ལས་བྱས་པ་བརྒྱུད་འགྲོ་བ་མིའི་དཀའ་ངལ་ཆེ་ཁག་རྣམས་སེལ་བར་ཐབས་

ལམ་དང་རིག་པ་གསར་པ་བསྐྲུན་ཐུབ། 

ཤེས་རིག་གི་སྲོལ་རྒྱུན་ཆེན་པོ་འདི་གཉིས་གཞི་རྩར་བཟུང་བའི་ལས་གཞི་སྤྱི་དང་། བྱེ་བྲག་ཏུ་གོང་གསལ་ལྟ་བུའི་

མཉམ་ལས་ཀྱི་འཚོལ་ཞིབ་བྱ་བའི་རིགས་ལ་ཆེད་དུ་དམིགས་པའི་མཐུན་རྐྱེན་ཅི་ནུས་སྦྱོར་རྒྱུར་ལྟེ་གནས་ཁང་འདི་

ནས་དུས་དང་རྣམ་པ་ཀུན་ཏུ་དགའ་མགུ་ཡི་རང་ཆེན་པོས་དང་ལེན་ཞུ་བཞིན་ཡོད།

འབྲས་སྤུངས་བློ་གསལ་གླིང་དང་ཨེ་མོ་རི་གཙུག་ལག་སློབ་གཉེར་ཁང་གཉིས་དབར་
གྱི་ལོས་རྒྱུས་རང་བཞིན་ལྡན་པའི་མཉམ་འབྲེལ། 

མཉམ་ལས་རང་བཞིན། 

འོག་གི་གཡོན། ཕྱི་ལོ་ ༡༩༩༨ ལོར་འབྲས་སྤུངས་བློ་གསལ་

གླིང་གྲྭ་ཚང་གི་མཁན་རིན་པོ་ཆེ་དགེ་བཤེས་དཀོན་མཆོག་

དཔག་བསམ་མཆོག་དང་ཨེ་མོ་རི་གཙུག་ལག་སློབ་ཁང་གི་

གཙོ་འཛིན་སྐུ་ཞབས་ཝི་ལིཡམ་ཆདསི་མཆོག་རྣམ་གཉིས་

ཀྱིས་གྲོས་མཐུན་ཡིག་ཆར་མཚན་རྟགས་འགོད་བཞིན་པ། 

འོག་གི་གཡས། ཕྱི་ལོ་ ༢༠༠༨ ལོར་འབྲས་སྤུངས་བློ་གསལ་

གླིང་གྲྭ་ཚང་དུ་༸གོང་ས་སྐྱབས་མགོན་ཆེན་པོ་མཆོག་གིས་

ཨེ་མོ་རི་དང་བོད་ཀྱི་ཚན་རིག་ལས་རིམ་དབུ་འབྱེད་གནང་

བཞིན་པ། 

“བོད་ཀྱི་སྲོལ་རྒྱུན་ཤེས་རིག་དང་ནུབ་ཕྱོགས་

པའི་དེང་རབས་ཤེས་ཡོན་གཉིས་པོ་སོ་སོའི་

ལེགས་ཆ་བཟང་ཤོས་རྣམས་མཚོན་ཐུབ་པའི་

སྙན་གྲགས་ཅན་གྱི་སློབ་གཉེར་ཁང་གཉིས་

དབར་མཉམ་ལས་ཀྱི་འབྲེལ་བ་གྲུབ་པ་དངོས་

སུ་མཐོང་བ་འདི་ནི་ལོ་རྒྱུས་རང་བཞིན་ལྡན་

པའི་དུས་སྐབས་ཤིག་ཡིན་པར་ངོས་ཀྱིས་ཡིད་

ཆེས་བྱེད་ཀྱི་ཡོད།” 

འབྲས་སྤུངས་བློ་གསལ་གླིང་གྲྭ་ཚང་དང་ཨེ་མོ་རི་གཙུག་

ལག་སློབ་གཉེར་ཁང་གཉིས་དབར་གྱི་མཉམ་འབྲེལ་དབུ་

འབྱེད་གནང་སྐབས་༸གོང་ས་མཆོག་གིས་གསུངས།



སྒོམ་སྒྲུབ་དང་ཚན་རིག་ལྟེ་གནས་ཁང་འདིར་ལས་རིམ་སྣ་མང་ཞིག་གོ་སྒྲིག་ཞུ་བཞིན་ཡོད། དེའི་ཁོངས་སུ་ནང་པའི་ལྟ་གྲུབ་

དང་། སེམས་ཁམས་རིག་པ། བཟང་སྤྱོད་སློབ་གསོ། སྒོམ་སྒྲུབ་ཚན་རིག་བཅས་པ་གཞི་རྩར་བྱས་པའི་སློབ་ཚན་མཉམ་

བསྡེབས་ཀྱི་སློབ་ཁྲིད་ཁག་དང་། ཟབ་སྦྱོང་གི་རིགས། མཚམས་སྒྲུབ་ཉམས་ལེན་བཅས་ཚུད་ཡོད། དེ་ཡང་དཔེར་ན། འཛམ་

གླིང་གི་ཕྱོགས་གང་སའི་གཙུག་ལག་སློབ་གཉེར་ཁང་དག་གི་ཕྱི་བསྐྱོད་ཤེས་རིག་ལས་རིམ་ཁག་དང་། ཁྱད་ཞུགས་པའི་

ཉམས་མྱོང་འཐོབ་པར་རེ་བའི་ཆོས་ཚོགས་ཀྱི་ཚོགས་མིའི་སྡེ་ཁག་དང་། ཆོས་ལུགས་ལ་མ་བརྟེན་པའི་བཟང་སྤྱོད་ཀྱི་སློབ་

གསོའི་སྐོར་ལ་ཤེས་འདོད་ཡོད་མཁན་གྱི་ཤེས་ཡོན་པའི་སྡེ་ཁག ཡང་ན། ནང་ཆོས་དང་ཚན་རིག་གི་འབྲེལ་མཚམས་ལ་དོ་

སྣང་ཡོད་པའི་སྡེ་ཁག་ལྟ་བུའི་ཚོགས་སྡེ་སོ་སོའི་དམིགས་ཡུལ་དགོས་མཁོ་དང་བཅས་དང་མཐུན་པར་སྒོམ་སྒྲུབ་སློབ་གསོ་

བསྟུན་སྒྲིག་གིས་ཁྲིད་ཆོག དེར་མ་ཟད། འདིར་གནས་བཞུགས་ཀྱིས་སློབ་གཉེར་རྒྱུན་རིང་བྱེད་འདོད་མཁན་དག་དང་སྒོམ་

སྒྲུབ་དབེན་མཚམས་ལ་བཞུགས་འདོད་པའི་མི་སྒེར་པ་དག་ལའང་མཐུན་སྦྱོར་གོ་སྐབས་བསྐྲུན་ཐུབ། གོང་གསལ་སློབ་ཚན་

འཁྲིད་མཁན་རྣམས་ནི་ཉམས་མྱོང་གིས་ཕྱུག་པའི་ནང་བསྟན་གྱི་སློབ་དཔོན་དང་ནུབ་ཕྱོགས་པའི་སློབ་དཔོན་ཁག་ཅིག་ཡིན། 

ད་ལྟའི་ལས་རིམ་ཁག 
ལོ་རེའི་དགུན་དུས་ཀྱི་དབེན་མཚམས་དང་གནས་སྐོར། 

ལོ་རེའི་དགུན་དུས་ཀྱི་དབེན་མཚམས་དང་གནས་སྐོར་གྱི་ལས་རིམ་བརྒྱུད་ནས་ཉམས་མྱོང་གིས་ཕྱུག་པའི་ནང་པའི་སློབ་

དཔོན་དག་གི་ལམ་སྟོན་སློབ་ཁྲིད་འོག་དོན་གཉེར་ཅན་དག་ལ་ནང་བསྟན་གྱི་ལྟ་གྲུབ་དང་ཉམས་ལེན་གྱི་གོ་རྟོགས་ཇེ་

ལེགས་སུ་གཏོང་བའི་གོ་སྐབས་འབུལ་གྱི་ཡོད། སྤྱིར་བཏང་བློ་སྦྱོང་དང་ལམ་རིམ་གྱི་སློབ་ཁྲིད་དང་ཉམས་ལེན་གཞི་ལ་

བཞག་པའི་སློབ་ཚན་གཙོ་བོར་བྱེད་མོད། དོན་དངོས་སུ་དེ་དག་ཚུད་པའི་བརྗོད་བྱ་འདྲ་མིན་གྱི་ཐོག་སློབ་ཁྲིད་གྲ་སྒྲིག་ཞུ་

ཆོག དགུན་ཁའི་དབེན་མཚམས་ནི་བདུན་ཕྲག་གཅིག་གི་ཡུན་ཚད་ཅན་ཡིན་ཞིང་། སློབ་ཕྲུག་རྣམས་ལ་རྒྱ་གར་གྱི་གནའ་

བོའི་ནང་པའི་དགོན་ཤུལ་ཨ་ཇན་ཏ་དང་ཨེ་ལོ་ར་དང་། ཡང་ན། རྒྱ་གར་ཡུལ་དབུས་ཀྱི་ནང་པའི་གནས་ཆེན་རྡོ་རྗེ་གདན་

དང་ཝཱ་རཱ་ཎ་སཱི་བཅས་གཉིས་པོ་ལས་གང་རུང་ཞིག་ལ་གནས་སྐོར་དུ་འགྲོ་རྒྱུ་ཁ་སྣོན་བྱེད་པའི་འདེམས་ཀ་ཡོད། 

ཨེ་མོ་རི་དང་བོད་ཀྱི་ཚན་རིག་ལས་རིམ། 

ལས་རིམ་འདི་ནི་ཚན་རིག་དང་ནང་དོན་རིག་པ་གཉིས་ཀྱི་མཉམ་ལས་གོང་འཕེལ་དུ་གཏོང་བར་འབད་པའི་ལོ་རྒྱུས་ཀྱི་

མཚམས་ཐོ་གསར་པའི་ལས་གཞི་ཞིག་ཡིན། བོད་ཀྱི་གྲྭ་བཙུན་རྣམས་ལ་དེང་རབས་ཀྱི་ཚན་རིག་སློབ་ཁྲིད་བྱེད་པར་

དམིགས་པའི་ཤེས་ཡོན་ལས་གཞི་ཞིག་ཡིན་པའི་ལས་རིམ་འདི་ནི། ༸གོང་ས་མཆོག་གིས་ཨེ་མོ་རི་གཙུག་ལག་སློབ་གཉེར་

ཁང་ལ་ཆེད་དམིགས་ཀྱིས་བོད་ཀྱི་དཔེ་མཛོད་ཁང་དང་ལྷན་དུ་མཉམ་ལས་བྱེད་པར་སྐུལ་འདེབས་གནང་བ་དང་འབྲེལ་

ནས་དབུ་བརྙེས། ལས་རིམ་འདིའི་མཐར་ཐུག་གི་དམིགས་ཡུལ་ནི་ལུས་དང་སེམས་ཀྱི་ཚན་རིག་ཐད་ལ་གསར་གཏོད་ཀྱི་

བྱེད་ནུས་འདོན་ཐུབ་པའི་མ་འོངས་བའི་ཚན་རིག་མཉམ་ལས་པ་དེ་འདྲ་སྐྱེད་སྲིང་བྱ་རྒྱུ་དང་། དེའི་སྒོ་ནས་ཕན་ཚུན་གཅིག་

ཕན་གཅིག་གྲོགས་ཀྱི་ངོ་བོར་ཡོད་པའི་ཤེས་ཡོན་གྱི་སྲོལ་རྒྱུན་གཉིས་པོའི་དབར་ཟམ་པ་ལྟ་བུའི་འབྲེལ་ལམ་འཛུགས་རྒྱུ་དེ་

ཡིན། ལས་རིམ་འདི་ཡིས་བོད་ཀྱི་གྲྭ་བཙུན་རྣམས་ལ་འཇིག་རྟེན་ཁམས་དང་འབྲེལ་བའི་གོ་རྟོགས་སྣོན་མ་བསྐྱེད་པར་ཕན་པའི་

ཐབས་འཕྲུལ་གསར་པ་མཁོ་སྤྲོད་བྱེད་པ་དང་། ད་ལྟའི་འཛམ་གླིང་གི་དཀའ་རྙོག་སེལ་བའི་ཕྱོགས་སུ་དུས་ཡུན་རིང་པོར་འགྱུར་

ལྡོག་མེད་པར་གནས་པའི་སངས་རྒྱས་པའི་སྒོམ་སྒྲུབ་ཀྱི་ཐབས་ལམ་རྣམས་ཡུལ་དུས་དང་བསྟུན་ཏེ་བཀོལ་སྤྱོད་བྱེད་པར་ཕན་

པའི་ལྟ་ཚུལ་གསར་པ་ཡང་མཁོ་འདོན་བྱེད་ཀྱི་ཡོད། མ་ཟད། ཚན་རིག་པ་དང་ཚན་རིག་སློབ་ཁྲིད་པ་རྣམས་ལ་ནང་པའི་གཞུང་

ནས་བཤད་པའི་སེམས་ཀྱི་ཚན་རིག་ལ་རྒྱུས་ལོན་བྱ་རྒྱུའི་གོ་སྐབས་བསྐྲུན་ཞིང་། དེ་ཡིས་ཁོང་རྣམ་པར་འགྲོ་བ་མིའི་སེམས་

མྱོང་དང་། ནང་ཤེས་པའི་རང་བཞིན། ལུས་སེམས་ཀྱི་འཕྲོད་བསྟེན་དང་བདེ་ཐབས་ལ་དམིགས་པའི་ཀུན་འདུས་ཀྱི་ཐབས་ལམ་

བཅས་ལ་ནང་པའི་སེམས་ཀྱི་ཚན་རིག་གིས་ཕན་ནུས་ཅི་ཞིག་འདོན་མིན་གྱི་སྐོར་ལ་རྟོག་ཞིབ་བྱེད་པའི་སྐུལ་སློང་བྱེད་པ་རེད། 

ལོ་རེ་བཞིན་དབྱར་ཁའི་གཟའ་འཁོར་ལྔ་ཡི་རིང་ལ་འཛམ་གླིང་གི་གཙུག་ལག་སློབ་གཉེར་ཁང་བཅུ་ཕྲག་བརྒལ་བ་ནས་ཕེབས་

པའི་ཚན་རིག་མཁས་པའི་མཛུབ་ཁྲིད་ལམ་སྟོན་འོག་ནང་པའི་དགེ་འདུན་པའི་ཆེད་དུ་ཚན་རིག་ཟབ་སྦྱོང་འཚོགས་བཞིན་ཡོད་ལ། 

སྐབས་དེ་དག་ཏུ་སྒོམ་སྒྲུབ་དང་ཚན་རིག་ལྟེ་གནས་ཁང་འདིས་སྤྲོ་སྣང་ཆེན་པོའི་ངང་གོ་སྒྲིག་མཐུན་རྐྱེན་སྦྱོར་གྱི་ཡོད། ཚན་

རིག་གི་ལྟ་གྲུབ་དང་། དངོས་ཁམས་རིག་པ། དབང་རྩ་ཚན་རིག སྐྱེ་དངོས་རིག་པ་བཅས་ཚུད་པའི་ལོ་ངོ་དྲུག་གི་ཡུན་ཚད་

ཅན་གྱི་ཚན་རིག་སློབ་ཁྲིད་འདི་ཡིས་དགེ་འདུན་པའི་སློབ་ཕྲུག་རྣམས་ལ་ཚན་རིག་མཁས་དབང་རྣམས་དང་ལྷན་དུ་ཚན་རིག་

གི་སྡེ་ཚན་མི་འདྲ་བར་སློབ་སྦྱོང་བྱེད་པ་དང་། བརྟག་དཔྱད་ཁང་དང་ཡུལ་དངོས་གཉིས་ཀར་བརྟག་དཔྱད་ལ་འཇུག་པའི་གོ་

སྐབས་བསྐྲུན་གྱི་ཡོད། ལས་རིམ་འདིས་རྒྱང་ཁྲིད་ཀྱི་མཐུན་རྐྱེན་སྤྱི་དང་། ལྷག་པར་དུ་སྐད་ཡིག་ཤན་སྦྱར་གྱི་ཀློག་དེབ་དང་

དྲ་ཐོག་གི་རྒྱུ་ཆ་བཅས་མཁོ་འདོན་བྱེད་པ་བརྒྱུད་ལོ་འཁོར་མོར་ལྟེ་གནས་ཁང་འདིར་ཚན་རིག་སློབ་ཁྲིད་བྱེད་པར་མཐུན་རྐྱེན་

སྦྱོར་གྱི་ཡོད། ལས་རིམ་སྐོར་རྒྱས་པ་དྲ་ཚིགས་ Tibet.emory.edu ལ་ཕེབས་འཐུས། 

སྒོམ་སྒྲུབ་དང་ཚན་རིག་ལྟེ་གནས་ཁང་གི་ལས་རིམ་ཁག 

“ལོ་ངོ་མང་པོའི་རིང་ལ་ཨེ་མོ་རི་དང་བོད་ཀྱི་ཚན་

རིག་ལས་རིམ་འདི་རྨི་ལམ་ཞིག་དང་རེ་བ་ཞིག་

ཏུ་ལྷག་ཡོད། དེ་ནས་ལོ་ངོ་རིམ་གྱིས་བཞུད་རྗེས་

རེ་བ་དེ་མངོན་འགྱུར་བྱུང་བ་དང་། ད་ལྟ་ནི་སྙན་

གྲགས་ཅན་གྱི་ཨེ་མོ་རི་གཙུག་ལག་སློབ་གཉེར་

ཁང་དང་བོད་ཀྱི་དཔེ་མཛོད་ཁང་། འབྲས་སྤུངས་

བློ་གསལ་གླིང་གྲྭ་ཚང་བཅས་ཀྱི་དབར་སྒྲུབ་པའི་

མཉམ་འབྲེལ་གྱི་བྱ་གཞག་ལ་བརྟེན་ནས་ལས་

རིམ་འདི་རྨང་གཞི་བརྟན་པའི་སྒྲིག་འཛུགས་ཀྱི་

ལས་རིམ་ཞིག་ཏུ་གྱུར་ཡོད།” 
༸གོང་ས་མཆོག་གིས་གསུངས།



བཙུན་མར་དམིགས་པའི་ཨེ་མོ་རི་དང་བོད་ཀྱི་ཚན་རིག་ལས་རིམ། 

བཙུན་མར་དམིགས་པའི་ཨེ་མོ་རི་དང་བོད་ཀྱི་ཚན་རིག་ལས་རིམ་ནི་ཕྱི་ལོ་ ༢༠༡༧ ལོར་བཙུགས་པ་ཞིག་ཡིན། དེའི་ལམ་ནས་བོད་

བརྒྱུད་ནང་བསྟན་གྱི་བཙུན་མ་རྣམས་ལའང་དགེ་འདུན་པ་གཞན་དང་གཅིག་མཚུངས་ཀྱིས་ཚན་རིག་སྦྱོང་བའི་གོ་སྐབས་བསྐྲུན་གྱི་

ཡོད། རྒྱ་གར་གྱི་ས་ཕྱོགས་གང་ས་ནས་ཕེབས་པའི་དོན་གཉེར་ཅན་གྱི་བཙུན་མ་རྣམས་ཀྱི་ཆེད་དུ་དབྱར་ཁའི་ཚན་རིག་གི་ཟབ་སྦྱོང་

དེ་ས་བབ་ཀྱི་ཆ་ནས་དབུས་སུ་འཁེལ་བའི་བློ་གླིང་ལྟེ་གནས་ཁང་འདིར་ཚན་རིག་གི་བརྟག་དཔྱད་ཁང་དང་འཛིན་ཁང་སོགས་ཀྱི་

མཐུན་རྐྱེན་འཐུས་སྒོ་ཚང་བ་དང་བཅས་ཏེ་གོ་སྒྲིག་ཞུ་བཞིན་ཡོད། དེ་ཡང་བོད་མིའི་སྒྲིག་འཛུགས་ཀྱི་ཆོས་རིག་ལྷན་ཁང་དང་བོད་

ཀྱི་དཔེ་མཛོད་ཁང་གཉིས་དང་མཉམ་འབྲེལ་གྱི་སྒོ་ནས་ལྟེ་གནས་ཁང་འདི་ནས་བཙུན་མའི་ཚན་རིག་ལས་རིམ་གྱི་གོ་སྒྲིག་བྱ་བ་

རྣམས་དགའ་སྤྲོའི་ངང་དང་ལེན་ཞུ་བཞིན་ཡོད། བཙུན་མར་དམིགས་པའི་ཚན་རིག་ལས་རིམ་འདིའི་ནང་དུ་ཆ་ཤས་བཞེས་མཁན་གྱི་

བཙུན་མ་རྣམས་ནི་ཨེ་མོ་རི་དང་བོད་ཀྱི་ཚན་རིག་ལས་རིམ་དུ་མཉམ་ཞུགས་བྱེད་པའི་དགེ་འདུན་པ་གཞན་དང་འདྲ་བར་བོད་བརྒྱུད་

ནང་བསྟན་གྱི་གཞུང་ཆེན་ཁག་གི་སློབ་གཉེར་ཚད་མཐོ་ཤོས་ཀྱི་ལམ་ལ་གཅིག་མཚུངས་སུ་ཞུགས་བཞིན་ཡོད་ལ། ཉེ་བའི་ཆར་དེ་

ལྟའི་བསླབ་པ་མཐར་ཕྱིན་པའི་ཆ་རྐྱེན་དུ་དེང་རབས་ཚན་རིག་གི་ཤེས་རྒྱ་ཡང་གང་མཚམས་ལྡན་དགོས་པའི་སྒྲིག་གཞི་གཏན་ལ་

ཕབ་ཟིན། ད་ལྟའི་ཆར་ལྟོས་འཇོག་གིས་རྒྱ་ཆུང་ཆུང་ཡིན་པའི་བཙུན་མའི་དགོན་པ་ལྔ་ནས་ཕེབས་པའི་བཙུན་མ་རྣམས་ལ་བཙུན་མར་

དམིགས་པའི་ཨེ་མོ་རི་དང་བོད་ཀྱི་ཚན་རིག་ལས་རིམ་བརྒྱུད་ནས་གལ་ཆེ་བའི་དགོས་ངེས་ཀྱི་རྒྱབ་སྐྱོར་ཅི་ཐུབ་འབུལ་བཞིན་ཡོད། 

བོད་ལུགས་ལུས་སེམས་ཀྱི་ཚན་རིག་ཅེས་པའི་ཨེ་མོ་རིའི་ཕྱི་བསྐྱོད་ཤེས་རིག་ལས་རིམ། 

བོད་ལུགས་ལུས་སེམས་ཀྱི་ཚན་རིག་ཅེས་པའི་ཨེ་མོ་རིའི་དབྱར་ཁའི་ཕྱི་བསྐྱོད་ཤེས་རིག་ལས་རིམ་ནི་ཕྱི་རྒྱལ་སློབ་ཕྲུག་རྣམས་

བོད་མིའི་སྤྱི་ཚོགས་ཁྲོད་དངོས་སུ་ཞུགས་ཏེ་ཉམས་མྱོང་གསོག་སའི་བདུན་ཕྲག་ལྔའི་ཡུན་ཅན་གྱི་ལས་གཞི་ཞིག་ཡིན། ལས་རིམ་

དེར་མཉམ་ཞུགས་གནང་མཁན་གྱི་ཕྱི་ལུགས་རབ་འབྱམས་པའི་སློབ་ཕྲུག་དེ་རྣམས་ལ་ཨེ་མོ་རིའི་ཆེས་ཁྱད་འཕགས་སློབ་དཔོན་གྱི་

མཚན་གནས་འཆང་བའི་༸གོང་ས་༸སྐྱབས་མགོན་ཆེན་པོ་མཆོག་ལ་མཇལ་ཁ་དང་བཀའ་སློབ་ལམ་སྟོན་དང་བཀའ་འདྲི་ཞུ་རྒྱུའི་

བསྐལ་བཟང་གི་གོ་སྐབས་ཡོད། དེ་དང་དུས་མཚུངས་སུ་བཙན་བྱོལ་བོད་མིའི་ཁྲོད་ཀྱི་གལ་ཆེའི་མི་སྣ་ཁག་ལ་ཐུག་འཕྲད་དང་། དེང་

རབས་ཚན་རིག་དང་བོད་བརྒྱུད་ནང་བསྟན་གྱི་སྒོམ་སྒྲུབ་སྲོལ་རྒྱུན་དབར་གྱི་དེང་སྐབས་དར་འཕེལ་ཆེ་བའི་བགྲོ་གླེང་རྒྱུད་རིམ་

བཅས་ལ་འཛུལ་ཞུགས་བྱ་རྒྱུའི་གོ་སྐབས་བསྐྲུན་གྱི་ཡོད། 

ལས་གཞི་འདིའི་ཆ་ཤས་གལ་ཆེ་བ་ཞིག་ནི་ལྟེ་གནས་ཁང་འདི་རུ་ཉམས་མྱོང་དང་སྦྲགས་ནས་སློབ་སྦྱོང་བྱ་རྒྱུའི་གོ་སྐབས་འབུལ་

བཞིན་པ་འདི་ཡིན། མཉམ་ཞུགས་བྱེད་པའི་སློབ་ཕྲུག་རྣམས་ཀྱིས་གོ་སྐབས་འདི་བརྒྱུད་ནས་བོད་ཀྱི་རིག་གཞུང་སློབ་སྦྱོང་དང་། སྒོམ་

སྒྲུབ་ཉམས་ལེན། ཨེ་མོ་རི་དང་བོད་ཀྱི་ཚན་རིག་ལས་རིམ་འོག་ཚན་རིག་སློབ་སྦྱོང་བྱེད་བཞིན་པའི་གྲྭ་བཙུན་རྣམས་དང་འབྲེལ་

འདྲིས་བྱ་རྒྱུས་གཙོ་བྱས་ཏེ། དགོན་སྡེ་གྲྭ་ཚང་ཞིག་གི་ཁོར་ཡུག་ལ་དངོས་སུ་ཉམས་མྱོང་གསོག་ཐུབ། གཞན་ཡང་། ནང་བསྟན་

གྱི་ལྟ་གྲུབ་དང་། སྒོམ་སྒྲུབ་ཉམས་ལེན། བོད་ལུགས་ཀྱི་སྨན་སྲོལ་བཅས་ལ་བྱང་ཆ་ཐོན་པའི་མཁས་པ་དག་དང་འབྲེལ་གཏུག་

བྱེད་པའི་གོ་སྐབས་ཕུན་སུམ་ཚོགས་པ་ཡོད། མ་ཟད། སློབ་ཕྲུག་རྣམས་དགེ་འདུན་པའི་དབྱངས་རྟ་ལས་དྲངས་བའི་ཞལ་འདོན་

དང་ལྷན་དུ་ཉིན་རེའི་སྒོམ་སྒྲུབ་ལ་མཉམ་ཞུགས་བྱ་ཆོག་པ་དང་། སློབ་ཕྲུག་རྣམས་ཀྱིས་འབྲས་སྤུངས་བློ་གསལ་གླིང་གི་གཞི་རིམ་

སློབ་གྲྭར་དབྱིན་ཡིག་སློབ་ཁྲིད་ཀྱང་གནང་ཆོག ཨེ་མོ་རིའི་ཕྱི་བསྐྱོད་ཤེས་རིག་ལས་རིམ་འདིའི་སྐོར་རྒྱས་པ་མཁྱེན་འདོད་ན་དྲ་

ཚིགས་ Tibet.emory.edu  ལ་ཕེབས་ན་ཆོག 

ལས་རིམ་གསར་པ་ཁག
གཏིང་ཚུགས་པའི་སྒོམ་སྒྲུབ་ཉམས་ལེན། 

འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་དུ་ཐེངས་གཅིག་ཕེབས་པ་དེ་ཡིས་དོ་བདག་རང་ཉིིད་ལ་ཚད་

ལྡན་གྱི་གནས་ཤིག་ཏུ་སྒོམ་སྒྲུབ་བྱ་བ་ལ་ཉམས་རྒྱུས་ལོན་པའི་གོ་སྐབས་དཀོན་པོ་དེ་བསྐྲུན་ཐུབ། ལྟེ་གནས་ཁང་འདིར་འཆར་ཅན་

བཞིན་གོ་སྒྲིག་ཞུ་བའི་དབེན་མཚམས་ལས་རིམ་དག་ལ་སློབ་ཕྲུག་གསར་བུ་བ་ནས་བརྩིས་ཏེ་ཉམས་མྱོང་ཅན་གྱི་སྒོམ་སྒྲུབ་པའི་

བར་ཐམས་ཅད་ཀྱིས་དབྱེ་བ་མེད་པར་མཉམ་ཞུགས་བྱེད་ཆོག དབེན་མཚམས་ལས་རིམ་འདི་དག་ནི་དུས་ཡུན་བདུན་ཕྲག་གཅིག་

ནས་གཉིས་ཀྱི་རིང་ལ་ཡིན་ཞིང་། དེར་ནང་པའི་ལྟ་གྲུབ་དང་། སེམས་ཁམས་རིག་པ། བཟང་སྤྱོད་སློབ་གསོ། སྒོམ་སྒྲུབ་ཉམས་ལེན་

བཅས་འཁྲིད་ཀྱི་ཡོད། དེའི་སྟེང་དུ་ཉིན་རེའི་ལས་རིམ་ནི་སློབ་ཁྲིད་དང་སྒོམ་སྒྲུབ་རེས་མོས་ཀྱིས་བྱེད། གཏིང་ཚུགས་པའི་སྒོམ་སྒྲུབ་

ལས་རིམ་འདི་ནི་ནང་གི་སེམས་རྒྱུད་སྦྱོང་བར་སྨན་པའི་ཁོར་ཡུག་ཅིག་ཏུ་ཆེད་མཁས་པའི་རྒྱུས་ཡོད་ལམ་སྟོན་འོག་རང་ཉིད་ཀྱི་

སྒོམ་སྒྲུབ་ཉམས་ལེན་འགོ་འཛུགས་པའམ་གཏིང་ཇེ་ཟབ་ཏུ་གཏོང་བའི་གོ་སྐབས་ཤིག་ལགས། 



ཆེད་བསྒྲིགས་སློབ་ཚན་དང་སྡེ་ཁག་སོ་སོར་དམིགས་པའི་དབེན་མཚམས་གོ་སྐབས། 

འདོད་མོས་དང་འཆར་གཞི་ངེས་བཟུང་ཅན་གྱི་སྡེ་ཁག་སོ་སོའི་ཆེད་དུ་བརྗོད་བྱ་དམིགས་བཀར་གྱི་སྐོར་ལ་གོ་

རྟོགས་ཇེ་ཟབ་ཏུ་གཏོང་བའི་སློབ་ཁྲིད་དང་ཟབ་སྦྱོང་གི་རིགས་ལྟེ་གནས་ཁང་འདི་ནས་གོ་སྒྲིག་བྱ་ཐུབ། ཡང་། སྡེ་

ཁག་སོ་སོའི་དགོས་མཁོ་དང་བསྟུན་ནས་སྒོམ་སྒྲུབ་ཀྱི་ལམ་སྟོན་དང་ཉམས་ལེན། བོད་བརྒྱུད་ནང་བསྟན་གྱི་ལྟ་

གྲུབ་དང་སེམས་ཁམས་རིག་པ། བཟང་སྤྱོད་ཀྱི་སློབ་གསོ། དེའི་སྟེང་དུ་སྡེ་ཁག་རང་ཁོངས་ཀྱི་ལས་རིམ་ཡོད་མེད་

ཅི་རིགས་བཅས་ཚུད་པའི་ཆེད་བསྒྲིགས་ལས་རིམ་དང་དུས་ཚོད་ཟུར་བཀར་བཅས་ལྟེ་གནས་ཁང་འདི་ནས་གཏན་

ཁེལ་གྲ་སྒྲིག་བྱ་འཐུས། 

གོང་སྨོས་ཆེད་བསྒྲིགས་སློབ་ཚན་གྱི་ཁོངས་སུ་དཔེར་ན། འབྲེལ་ཡོད་དོ་སྣང་ཅན་དག་གི་ཆེད་དུ་ནང་པའི་ཕྱག་

དཔེའམ་ཉམས་ལེན་བྱེ་བྲག་པའི་སྐོར་གྱི་སློབ་ཁྲིད་དང་། ཤེས་ཡོན་སློབ་སྟོན་པ་དག་གི་ཆེད་དུ་ཆོས་ལུགས་

ལ་མ་བརྟེན་པའི་བཟང་སྤྱོད་ཀྱི་སློབ་གསོ་དེ་ཤེས་ཡོན་བསླབ་གཞི་རུ་ཇི་ལྟར་འཇོག་ལུགས་དང་འབྲེལ་བའི་

ཟབ་སྦྱོང་། ཡང་ན། ཁེ་ལས་བདག་གཉེར་ཚོགས་པ་དག་གི་ཆེད་དུ་རང་རང་གི་ལས་སྒོའི་ཁྲོད་དུ་བཟང་སྤྱོད་ཀྱི་

རྒྱས་བཏབ་པའི་ཐག་གཅོད་བྱ་ཐབས་ཡོད་མེད་ལ་མཉམ་འཇོག་བྱེད་པར་དབེན་མཚམས་གཅོད་པའི་གོ་སྐབས་

ལ་སོགས་པ་ཡོད། དེ་བཞིན་དུ་སྡེ་ཁག་རང་ཁུངས་ནས་གོ་སྒྲིག་ཞུ་རྒྱུའི་མཛད་རིམ་གྱི་ཆེད་དུ་ཚོགས་ཁང་དང་

མཐུན་རྐྱེན་གཞན་མཁོ་འདོན་བྱེད་རུང་བ་ཡིན། 

ཕྱི་བསྐྱོད་ཤེས་རིག་ལས་རིམ། 

བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་འདིར་ལོ་ལྟར་གྲ་སྒྲིག་ཞུ་བཞིན་པའི་ཨེ་མོ་རིའི་བོད་ལུགས་

ལུས་སེམས་ཀྱི་ཚན་རིག་ཅེས་པའི་དབྱར་ཁའི་ཕྱི་བསྐྱོད་ཤེས་རིག་ལས་རིམ་དེ་ཨེ་མོ་རིའི་ལོ་རྒྱུས་ནང་གི་ཕྱི་

བསྐྱོད་ཤེས་རིག་ལས་རིམ་སྐད་གྲགས་ཆེ་ཤོས་ཀྱི་གྲས་ཡིན་པ་དང་། ལས་རིམ་དེར་ད་བར་གྲུབ་འབྲས་གཡུར་

དུ་ཟ་བ་ཐོབ་ཡོད། དེར་བརྟེན་ཨ་རི་ཚུད་པའི་ཕྱི་རྒྱལ་ཡུལ་གྲུ་ཁག་གི་གཙུག་ལག་སློབ་གཉེར་ཁང་གཞན་དག་གིས་

ཀྱང་འདི་ལྟ་བུའི་ཕྱི་བསྐྱོད་ཤེས་རིག་ལས་རིམ་གོ་སྒྲིག་བྱེད་པར་ལྟེ་གནས་ཁང་འདི་ནས་ལག་སྦྲེལ་དང་མཐུན་

འགྱུར་རམ་འདེགས་བྱ་རྒྱུར་དགའ་མོས་ཡོད། ལྟེ་གནས་ཁང་འདིས་སློབ་ཕྲུག་བཞི་བཅུ་ལ་སྤུས་ལེགས་པའི་མཉམ་

སྤྱོད་སྡོད་ཁང་གོ་སྒྲིག་བྱ་ཐུབ་ཅིང་། འདིར་དབྱར་དུས་ཀྱི་ལས་རིམ་དང་ཡང་ན་སློབ་དུས་ཆ་ཚང་ཞིག་རིང་གི་ལས་

རིམ་གཉིས་ཀ་གོ་སྒྲིག་བྱ་ཐུབ། ཡང་། རྒྱ་གར་ས་ཁུལ་གཞན་དུ་ད་ལྟ་ལག་བསྟར་བྱེད་བཞིན་པའི་ཕྱི་བསྐྱོད་ལས་

རིམ་དེ་འདྲ་ཡིན་ན་དེ་དག་གི་ཁྲོད་དུ་དུས་ཡུན་ཐུང་ངུའི་ལས་རིམ་ཟླ་སྒྲིལ་བྱས་ཏེ་ལྟེ་གནས་ཁང་འདིར་གྲ་སྒྲིག་བྱ་

རྒྱུར་འབྲེལ་བ་བྱེད་ཀྱང་ཆོག 

ལྟེ་གནས་ཁང་འདིར་རྒྱུན་ལྡན་གཙུག་ལག་སློབ་གཉེར་ཁང་དང་མཚུངས་པར་དགེ་རྒན་ཆེན་མོས་སློབ་ཁྲིད་གནང་

སའི་འཛིན་ཁང་གི་མཐུན་རྐྱེན་ཡོད་པ་མ་ཟད། སློབ་ཕྲུག་རྣམས་ཀྱིས་དགོན་པའི་སློབ་དཔོན་རྣམས་ལས་བོད་བརྒྱུད་

ནང་བསྟན་གྱི་ལྟ་གྲུབ་དང་། སེམས་ཁམས་རིག་པ། བཟང་སྤྱོད་སློབ་གསོ། སྒོམ་སྒྲུབ་ཉམས་ལེན་བཅས་སློབ་སྦྱོང་

བྱེད་པའི་གོ་སྐབས་ཀྱང་ཡོད། ལྟེ་གནས་ཁང་འདི་རུ་བསྐྱང་པའི་ཕྱི་བསྐྱོད་ལས་རིམ་རྣམས་ཀྱིས་བློ་གླིང་གྲྭ་ཚང་གི་

མཐུན་རྐྱེན་གཞན་གྱི་ཁེ་ཕན་ཡང་ལེན་ཆོག་སྟེ། དཔེར་ན། ཉིན་རེའི་སྒོམ་སྒྲུབ་ཉམས་ལེན་ནས་བརྩིས་ཏེ་འདུ་ཁང་

དུ་འཚོགས་པའི་ཞལ་འདོན་གྱི་བར་ལ་མཉམ་ཞུགས་བྱེད་ཆོག་ལ། དེ་བཞིན་དུ་དགེ་འདུན་པའི་ཉིན་རེའི་ཆོས་རའི་

རྩོད་པ་ལ་ཡང་རྟོག་ཞིབ་བྱེད་ཆོག སློབ་ཕྲུག་རྣམས་ཀྱིས་གྲྭ་སའི་དགེ་འདུན་པ་རྣམས་བློ་ཉེ་ཞིང་འགྲོགས་འདྲིས་

བདེ་བར་རྙེད་སྲིད་པ་མ་ཟད། བོད་ཀྱི་གྲྭ་བཙུན་དང་ལྷན་དུ་འབྲེལ་འདྲིས་བྱེད་ཐུབ་བཅས་པ་ནི་ཕྱི་བསྐྱོད་ཤེས་རིག་

ཉམས་མྱོང་ཁྲོད་དུ་རིན་ཐང་ལྡན་པའི་ཆ་ཤས་ཤིག་ཏུ་འགྱུར་སྲིད། 

ལུས་སེམས་གསོ་སའི་བསྟི་གནས་ཤིག 

འབྲས་སྤུངས་བློ་གླིང་གྲྭ་ཚང་དུ་ཡུན་རིང་གནས་འཆའ་འདོད་པའི་རང་དབང་བའི་སློབ་གཉེར་བ་དང་ཉམས་ལེན་པ་

དེ་འདྲ་ཡོད་ཚེ་ལྟེ་གནས་ཁང་འདི་ནས་མཐུན་སྦྱོར་བྱ་འཐུས། དེ་བཞིན་དུ་ལྷུན་ཆགས་ཤིང་ཡིད་འོང་བའི་ཁོར་ཡུག་

འདིར་གནས་བཅས་ཏེ་བོད་བརྒྱུད་ནང་བསྟན་ལ་སློབ་གཉེར་དང་། ཉམས་ལེན་ཅི་རིགས་གཏིང་ཚུགས་པ་བྱ་འདོད་

པའི་མི་སྒེར་དག་ལའང་ལྟེ་གནས་ཁང་འདི་ནས་དོ་བདག་གང་ཟག་གི་གནས་བབས་དང་འཚམས་པའི་སློབ་གཉེར་

སྒོམ་སྒྲུབ་ཀྱི་ལས་རིམ་དང་སྡོད་གནས་སོགས་ཀྱི་གོ་སྒྲིག་བྱེད་ཐུབ། 



སྒོམ་སྒྲུབ་དང་ཚན་རིག་ལྟེ་གནས་ཁང་འདིར་ཚང་བའི་མཐུན་རྐྱེན་ཁག
ས་ཁྱོན་ཨེ་གར་བཅུ་གཅིག་གི་སྟེང་དུ་འཛུགས་བསྐྲུན་བྱས་ཤིང་གྲྭ་ཚང་གི་བརྗིད་ཆགས་པའི་འདུ་ཁང་མཐོང་ལམ་

ན་ཡོད་པའི་ལྟེ་གནས་ཁང་འདི་རུ་ཐུན་མོང་གི་ལྷོད་སྡོད་ཁང་གཅིག་དང་། གློག་རྡུལ་བརྙན་པར་འཕྲུལ་ལས་ཁང་

གཅིག མི་གྲངས་ ༡༢༥ རེ་ཤོང་བའི་འཛིན་ཁང་ལྔ། ཚན་རིག་བརྟག་དཔྱད་ཁང་བཞི། ཉལ་ཁང་དང་ཐུག་འཕྲད་

ཁང་དང་ཁྲུས་ཁང་བཅས་འཛོམས་པའི་མདོ་སྦུག་རང་འགྲིག་གི་སྐུ་མགྲོན་བཞུགས་ཤག་བཅུ་གསུམ། གཞན་ཡང་

ཁྲུས་ཁང་རང་འགྲིག་གི་སྐུ་མགྲོན་བཞུགས་ཤག་ལྔ་བཅུ། དེང་རབས་ཅན་གྱི་མཐུན་རྐྱེན་འཛོམས་པའི་སྤྱི་པའི་ཐབ་

ཚང་གཅིག་དང་། དེའི་མཉམ་དུ་ཡངས་ཤིང་རྒྱ་ཆེ་བའི་གསོལ་ཚིགས་ཁང་གཅིག་བཅས་ཡོད། སྐུ་མགྲོན་བཞུགས་

ཤག་ཚང་མའི་ནང་དུ་གྲང་གློག་དང་། ཆུ་ཚ་པོ་བཟོ་ཆས། སྒོ་ལྕགས་ཅན་གྱི་གོས་སྒམ་བཅས་རང་འགྲིག་ཡོད་

པ་དང་། འཛིན་ཁང་ཚང་མའི་ནང་དུ་ཡང་གྲང་གློག་ཡོད། ལྟེ་གནས་ཁང་འདི་ཡི་རླུང་བགྲོད་འཁོར་སྐྱོད་ཀྱི་བྱུས་

འགོད་ཧ་ཅང་ལེགས་པས་ལོ་གཅིག་གི་ཟླ་ངོ་མང་པོའི་རིང་ལ་གྲང་གློག་བེད་སྤྱོད་མ་བཏང་ཡང་ཆོག་པ་ཡིན། 

སྐུ་མགྲོན་རྣམས་ཀྱི་ཆེད་དུ་ཚགས་རྒྱབ་ཅིང་འགྱིག་དམ་དུ་བཅུག་པའི་ཆུ་གཙང་མ་བེད་སྤྱོད་གཏོང་རྒྱུ་ཡོད་ཅིང་། 

འཕྲོད་བསྟེན་གྱི་གནས་བབ་ཚད་འཕེར་བ་ཡོང་བར་ཐབ་ཚང་དང་གཙང་སྦྲའི་ལས་བྱེད་རྣམས་ལ་ལུགས་མཐུན་

སྦྱོང་བརྡར་སྤྲད་ཡོད། སྒོམ་སྒྲུབ་དང་ཚན་རིག་ལྟེ་གནས་ཁང་ནས་མི་ཊར་ ༡༠༠ ཙམ་གྱི་ས་ན་གཏན་སྡོད་སྨན་པ་

ཡོད་པའི་དེང་རབས་ཅན་གྱི་སྨན་ཁང་ཆུང་ཆུང་ཞིག་ཡོད་ཅིང་། ལྟེ་གནས་ཁང་ནས་ས་ཐག་ཧ་ཅང་མི་འགྱངས་བ་

ཞིག་ན་ཕྱི་ལུགས་སྨན་ཁང་ཆེན་པོ་ཞིག་ཡོད། མ་ཟད། ཉེ་འགྲམ་ན་བོད་ལུགས་སྨན་རྩིས་ཁང་གི་ཡན་ལག་སྨན་

ཁང་ཞིག་ཀྱང་ཡོད། 

སྒོམ་སྒྲུབ་བྱེད་བདེ་ཞིང་བག་ཕེབས་པའི་ཁོར་ཡུག་ཅིག་རྒྱུན་འཁྱོངས་བྱེད་པ་དང་དགོན་པའི་སྒྲིག་གཞི་ལ་བརྩི་

སྲུང་བྱེད་པའི་ཆེད་དུ་ལྟེ་གནས་ཁང་འདིའི་ཉེ་འཁོར་དང་དགོན་པའི་ས་ཁོངས་གཞན་གྱི་ནང་དུ་ཐ་མག་དང་ཆང་

རག་རིགས་སྤྱོད་མི་ཆོག

ལྟེ་གནས་ཁང་འདིའི་ཆེད་དུ་དཔལ་འབྱོར་བསྡུ་རུབ་དང་ཁང་པ་གསར་རྒྱག་གི་ལས་གཞི་བཅས་ནི་ ༢༠༡༣-༢༠༡༦ ལོ་དུས་ཀྱི་བློ་གླིང་ཕྱག་མཛོད་ཀྱི་སྐབས་སུ་འགོ་བཙུགས་

པ་དང་།   ཕྱི་ལོ་ ༢༠༡༦-༢༠༡༩ ལོ་དུས་ཀྱི་བློ་གླིང་ཕྱག་མཛོད་ཀྱི་སྐབས་སུ་མཇུག་ལེགས་པར་བསྒྲིལ། འགྲོ་གྲོན་མཐུན་རྐྱེན་གྱི་ཁོངས་ནས་རྒྱ་གར་སྒོར་མོ་འབུམ་ཉིས་བརྒྱ་

ཐམ་པ་བློ་གླིང་གྲྭ་ཚང་སྨན་ཁང་གི་འགན་འཛིན་དགེ་བཤེས་བསྟན་འཛིན་ལམ་བཟང་བརྒྱུད་ཐཡི་ཝེན་སྦྱིན་བདག་ཁག་ཅིག་གིས་ཞལ་འདེབས་གནང་འབྱོར་བྱུང་།



འབྲས་སྤུངས་བློ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་གི་ཚོགས་ཁང་དུ་ནུབ་ཕྱོགས་སློབ་ཕྲུག་རྣམས་ཀྱིས་ལྟ་གྲུབ་སྦྱོང་བཞིན་པ།

བྱང་ཨ་རི་ནས་ཕེབས་པའི་བློ་སྦྱོང་སྒོམ་སྒྲུབ་མཉམ་ཞུགས་པ་རྣམས་དང་ལྷན་དུ་འབྲས་སྤུངས་བློ་གསལ་གླིང་གི་འགན་འཛིན་ལྷན་ཚོགས་དང་དཔེ་ཁྲིད་དགེ་རྒན་རྣམ་པ།



ཡང་ཡང་འདྲི་བའི་དྲི་བ་ཁག 

མདུན་ཤོག་སྟེང་གི་པར་དེ་སྐུ་ཞབས་ Eric Traub ཀྱིས་བསྒྲོན།

དམིགས་བསལ་ལས་རིམ་གྱི་སྐོར་དང་ཐོ་འགོད་ཀྱི་གནས་ཚུལ་རྒྱས་པ་གང་དུ་རྙེད་

ཐུབ་བམ། 

གནས་ཚུལ་རྒྱས་པ་འཚོལ་ཞིབ་དང་ཐོ་འགོད་བྱེད་པའི་ཆེད་དུ། དྲ་རྒྱ་ www.meditation-
andsciencecenter.org ལ་གཟིགས་རོགས། གཞན་ཡང་གློག་འཕྲིན་ཁ་བྱང་ dlm.
meditation.science@gmail.com ཐོག་ལ་འབྲེལ་གཏུགས་གནས་རོགས། 

སློབ་ཁྲིད་རྣམས་སྐད་ཡིག་གང་གི་ལམ་ནས་བྱེད་ཀྱི་ཡོད་དམ། 

སློབ་ཚན་རྣམས་ད་ལྟའི་ཆར་གཙོ་བོ་དབྱིན་ཇིའི་སྐད་ཡིག་ནང་འཁྲིད་ཀྱི་ཡོད། འོན་ཀྱང་། རུ་ཁག་

སོ་སོའི་དབེན་མཚམས་དང་སློབ་ཁྲིད་རྣམས་ཧིན་རྡི་དང་། རྒྱ་སྐད། ཉི་ཧོང་གི་སྐད། ཀོ་རི་ཡའི་སྐད་

བཅས་སུ་རེ་སྐུལ་བྱས་ཚེ་གོ་སྒྲིག་བྱེད་ཆོག 

ལས་རིམ་འདི་དག་ལ་ཞུགས་པར་ནང་པའི་རྗེས་འཇུག་པ་ཡིན་དགོས་སམ། 

ལས་རིམ་ཐམས་ཅད་ནི་ཆོས་དད་ཡོད་མེད་གཉིས་ཀའི་ཆེད་དུ་ཡིན་ལ། རིགས་དང་ཕོ་མོ་དབྱེ་

མེད་ལ་དམིགས་པ་ཡིན། ང་ཚོའི་ལས་རིམ་ནི་བོད་བརྒྱུད་ནང་བསྟན་གྱི་ལྟ་གྲུབ་དང་སེམས་ཀྱི་

ཚན་རིག་ལ་གཞི་བཞག་པ་ཞིག་ཡིན་མོད། སློབ་ཚན་གྱི་ནང་དོན་ནི་དེང་རབས་ཚན་རིག་གི་ཤེས་

བྱ་དང་ཕྱོགས་མཐུན་ཞིང་། ཆོས་ལུགས་གཞན་པ་གང་མང་གི་དད་པ་དང་ཉམས་ལེན་དང་རན་པོ་

ཡོད། ལས་རིམ་ལ་འཛུལ་ཞུགས་བྱེད་པར་ཁྱེད་རང་ནང་པ་ཞིག་ཡིན་དགོས་དོན་མེད་ལ་ནང་པ་

ཞིག་ཏུ་འགྱུར་རྒྱུའི་དགའ་མོས་ཀྱང་ཡོད་དགོས་དོན་མེད། 

ལས་རིམ་འདི་དག་ལ་ཞུགས་པར་སྒོམ་སྒྲུབ་ཀྱི་ཉམས་མྱོང་ཡོད་དགོས་སམ། 

ལས་རིམ་ཕལ་ཆེ་བ་ནི་ལས་དང་པོ་བ་ཚུད་པའི་སྒོམ་སྒྲུབ་ཉམས་ལེན་པའི་གནས་རིམ་ཆ་ཚང་

ལ་འཚམས་པོ་ཡོད། ལས་དང་པོ་བར་མི་འཚམས་པའི་ལས་རིམ་ཁག་ལ་དེ་ལུགས་ཁ་གསལ་

བཀོད་ཡོད། 

ཚད་མཐོ་བའི་བོད་བརྒྱུད་ནང་བསྟན་གྱི་ལྟ་གྲུབ་དང་སྒོམ་སྒྲུབ་ཉམས་ལེན་སློབ་སྦྱོང་བྱེད་

པའི་གོ་སྐབས་ཡོད་དམ། 

ཚད་མཐོ་བའི་བོད་བརྒྱུད་ནང་བསྟན་གྱི་ལྟ་གྲུབ་དང་སྒོམ་སྒྲུབ་ཉམས་ལེན་ནི་སྒོམ་སྒྲུབ་དང་ཚན་

རིག་ལྟེ་གནས་ཁང་གི་ལས་རིམ་དུ་ཚུད་ཡོད། མཁོ་གལ་ཆེ་བའི་སྔོན་འགྲོའི་ཆ་རྐྱེན་རྣམས་ཐོ་

འགོད་བྱེད་སྐབས་གསལ་བཤད་བྱ་ངེས། 

འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་སུ་ཇི་ལྟར་འབྱོར་ཐུབ་བམ། 

སྒོམ་སྒྲུབ་དང་ཚན་རིག་ལྟེ་གནས་ཁང་འདི་ནི་རྒྱ་གར་ལྷོ་ཕྱོགས་ཀརྣ་ཊ་ཀ་མངའ་སྡེའི་ནང་གི་

མོན་གྷོཌ་གྲོང་སྡེའི་འགྲམ་དུ་ཆགས་ཡོད། རྒྱལ་ནང་གི་གནམ་གྲུ་ལ་འབྲེལ་མཐུད་བྱེད་ཐུབ་སའི་

རྒྱལ་སྤྱིའི་གནམ་ཐང་ཐག་ཉེ་ཤོས་ནི་མོམ་བྷེ་(BOM) དང་བྷེང་ལོར་ (BLR) གཉིས་

རེད། ལས་རིམ་ལ་འཛུལ་ཞུགས་བྱེད་མཁན་དོ་བདག་གིས་བྷེལ་གྷམ་ (LXG) མམ་ཧུབ་

ལི་གནམ་ཐང་ (HBX) གང་རུང་ལ་འབྱོར་བའམ་ཡང་ན་མེ་འཁོར་ལ་བརྒྱུད་དེ་ཧུབ་ལི་མེ་

འཁོར་འབབ་ཚིགས་སུ་འབྱོར་ཐུབ་པ་གནང་དགོས། བྷེལ་གྷམ་མམ་ཧུབ་ལི་ནས་ལྟེ་གནས་ཁང་

འདི་རུ་འབྱོར་བར་འགྲིམ་འགྲུལ་གོ་སྒྲིག་དང་རོགས་རམ་བཅས་ལྟེ་གནས་ཁང་འདི་ཡིས་ཞུ་

ཆོག འོན་ཀྱང་། འགྲོ་སོང་ཚང་མ་དོ་བདག་རང་ཉིད་ནས་འགན་ཁུར་ནས་གླ་འཁོར་ཞབས་ཞུ་

བར་ཐད་ཀར་གནང་དགོས། 

འགྲུལ་ལམ་གཞན་ནི། དོ་བདག་རང་ཉིད་གྷོ་ཝ་གནམ་ཐང་བར་འབྱོར་བ་བྱས་ཏེ། དེ་ནས་དོ་བདག་

རང་ཉིད་ཀྱི་གོ་སྒྲིག་འོག་གླས་འཁོར་བརྒྱུད་དེ་ལྟེ་གནས་ཁང་བར་ཕེབས་ཆོག 

ལྟེ་གནས་ཁང་དེར་ཞུགས་པར་ཕྱི་བསྐྱོད་མཐོང་མཆན་དམིགས་བསལ་བ་ཞིག་དགོས་སམ། 

ཕྱི་རྒྱལ་ནས་ཕེབས་མཁན་ཕལ་ཆེ་བར་རྒྱ་གར་གྱི་མཐོང་མཆན་དགོས་པའི་སྟེང་དུ། འབྲས་སྤུངས་

བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་དུ་ཕེབས་པར་རྒྱ་གར་གྱི་ནང་སྲིད་ལྷན་ཁང་

ནས་“སྲུང་སྐྱོབ་ས་ཁུལ་གྱི་ཆོག་མཆན་” (Protected Area Permit, PAP) ལེན་

དགོས། ལྟེ་གནས་ཁང་འདིའི་ལས་རིམ་ལ་ཐོ་འགོད་བྱེད་སྐབས་ལྟེ་གནས་ཁང་འདི་ནས་འཛུལ་

ཞུགས་པ་རྣམས་ལ་“སྲུང་སྐྱོབ་ས་ཁུལ་གྱི་ཆོག་མཆན་”ལེན་ཐབས་ཀྱི་བརྒྱུད་རིམ་ཆ་ཚང་མཁོ་

སྤྲོད་བྱེད་ངེས་ཡིན། 

སྒོམ་སྒྲུབ་དང་ཚན་རིག་ལྟེ་གནས་ཁང་གི་ལས་རིམ་ལ་དུས་ཡུན་ག་ཚོད་ཅིག་གི་སྔོན་ཚུད་

ནས་ཐོ་འགོད་བྱེད་དགོས་སམ། 

“སྲུང་སྐྱོབ་ས་ཁུལ་གྱི་ཆོག་མཆན་”དང་འགྲིམ་འགྲུལ་གོ་སྒྲིག་ལ་དུས་ཚོད་འདང་ངེས་ཤིག་ཡོང་

བའི་ཆེད་དུ་རྒྱ་གར་དང་བལ་ཡུལ་ཕུད་པའི་ཕྱི་རྒྱལ་ཡུལ་གྲུ་ཁག་གི་འཛུལ་ཞུགས་པ་རྣམས་

ཀྱིས་རང་ཉིད་འཛུལ་ཞུགས་བྱེད་འདོད་པའི་སློབ་ཚན་ལ་ཟླ་བ་གསུམ་གྱི་སྔོན་ཚུད་ནས་ཐོ་འགོད་

བྱེད་དགོས། 

གལ་ཏེ་གནས་སྟངས་གལ་ཆེན་གཞན་ལ་བརྟེན་ནས་བདག་གི་འགྲིམ་འགྲུལ་ཕྱིར་འཐེན་

བྱེད་དགོས་ཚེ་ཅི་ཞིག་འབྱུང་ངམ། 

ཚད་ལྡན་གྱི་ཚོགས་པ་ཞིག་ནས་འགྲིམ་འགྲུལ་གྱི་ཉེན་སྲུང་འགན་ལེན་ (Travel Insur-
ance) ཉོ་རྒྱུར་ང་ཚོས་རེ་སྐུལ་ཞུ་བཞིན་ཡོད། མཁའ་འགྲུལ་ཚོགས་སྡེ་མང་པོས་དྲ་ལམ་བརྒྱུད་

ནས་ཞབས་ཞུ་འདི་མཁོ་སྤྲོད་བྱེད་ཀྱིན་འདུག དམིགས་བསལ་གྱི་འབུལ་ཡོན་དང་དངུལ་འབབ་

ཕྱིར་སློག་གི་སྐོར་སྒོམ་སྒྲུབ་དང་ཚན་རིག་ལྟེ་གནས་ཀྱི་དྲ་ཚིགས་ལ་གཟིགས་རོགས། 

སྒོམ་སྒྲུབ་དང་ཚན་རིག་ལྟེ་གནས་ཁང་དུ་མཐུན་རྐྱེན་ཅི་ཞིག་ཡོད་དམ། 

ཉལ་ཁྲི་དང་། སྒྲོག་ཙེ། རྐུབ་སྟེགས། སྒོ་ལྕགས་ཅན་གྱི་གོས་སྒམ་བཅས་ཡོད་པའི་ཉལ་ཁྲི་གཅིག་

གམ་གཉིས་ཅན་གྱི་སྡོད་ཤག་སྟབས་བདེ་ཞིང་བག་ལྷོད་པོ་ཡོད། སྡོད་ཤག་ཚང་མའི་ནང་དུ་གློག་

དང་། གྲང་གློག ཆུ་ཚ་པོ། ནུབ་ལུགས་ཀྱི་གསང་སྤྱོད། སྒེའུ་ཁུང་གི་སྲུང་ཡོལ། སྐུད་མེད་དྲ་རྒྱ་

བཅས་ཡོད། གསོལ་ཚིགས་ཁང་དུ་ཟ་མ་གཡོ་སྐོལ་གྱི་ཆེད་དུ་ཚགས་རྒྱབ་ཟིན་པའི་ཆུ་བེད་སྤྱོད་

བྱེད་ཀྱི་ཡོད་པ་དང་། ཐབ་ཚང་གི་ལས་བྱེད་དང་སྡོད་ཤག་བདག་གཉེར་ལས་བྱེད་རྣམས་ལ་དེང་

རབས་ཀྱི་འཕྲོད་བསྟེན་གྱི་སྤུས་ཚད་དང་མཐུན་པའི་སྦྱོང་བརྡར་སྤྲད་ཡོད། 

སྐུ་མགྲོན་རྣམས་ཀྱི་ཆེད་དུ་ཚགས་རྒྱབ་ཅིང་འགྱིག་དམ་དུ་བཅུག་པའི་ཆུ་གྲ་སྒྲིག་ཡོད་པ་དང་། རང་

འགུལ་གོས་འཁྲུ་འཕྲུལ་ཆས་ཀྱང་ཡོད། 

ཞལ་ཏོག་དང་འཁྲུད་རྫས་སོགས་ཉོ་སའི་ཚོང་ཁང་ཆུང་ཆུང་ཞིག་ལྟེ་གནས་ཁང་འདི་རུ་ཡོད་ཅིང་། 

ཐག་ཉེ་ན་གྲྭ་ཚང་གི་སྣ་འཛོམས་ཚོང་ཁང་དང་། འཁྱག་སྤྲི། སྐོམ་ཆུ། ཡང་ན་ཇ་ཉོ་སའི་ཇ་ཁང་ཞིག་

ཀྱང་ཡོད།

ལྟེ་གནས་ཁང་དེར་ཐ་མག་དང་ཆང་རག་སྤྱོད་ཆོག་གམ།

དགོན་པའི་ཁོར་ཡུག་ཀུན་དང་མཚུངས་པར་སྒོམ་སྒྲུབ་དང་ཚན་རིག་ལྟེ་གནས་ཁང་འདིར་ཐ་མག་

དང་ཆང་རག་རིགས་སྤྱོད་མི་ཆོག



༢༠༡༩ ཟླ་བ་དང་པོའི་ཚེས་ ༧ ནས ༡༠ བར་འབྲས་སྤུངས་བློ་གླིང་སྒོམ་སྒྲུབ་དང་ཚན་རིག་ལྟེ་

གནས་ཁང་དུ་གོ་སྒྲིག་ཞུས་པའི་སྰི་ཤེས་ཡོན་སློབ་གསོའི་སློབ་སྟོན་པ་སྐྱེད་སྲིང་གི་ཟབ་སྦྱོང་།



འབྲས་སྤུངས་བློ་གསལ་གླིང་སྒོམ་སྒྲུབ་དང་ཚན་རིག་ལྟེ་གནས་ཁང་གི་ཁ་བྱང་།

Drepung Losel Ling Meditation and Science Center
PO Tibetan Colony, Lama Camp No 2
Mundgod, Karnataka 581411 INDIA
འཕྲིན་བྱང་། office@meditationandscience.org

དྲ་ཚིགས། http://www.meditationandscience.org


